Улсын Их Хурлын 2015 оны хаврын ээлжит чуулганы Өргөдлийн 

байнгын хорооны 4 дүгээр сарын 08-ны өдөр /Лхагва гараг/-ийн 

хуралдааны гар тэмдэглэл


Байнгын хорооны дарга, Улсын Их Хурлын гишүүн О.Баасанхүү ирц, хэлэлцэх асуудлыг танилцуулж, хуралдааныг даргалав.

Хуралдаан ирвэл зохих  15 гишүүнээс 10 гишүүн ирж, 66.6 хувийн ирцтэйгээр 15 цаг 06 минутад Төрийн ордны “Б” танхимд эхлэв.

Чөлөөтэй: М.Батчимэг, М.Энхболд,

Тасалсан: М.Зоригт, Ш.Түвдэндорж, О.Содбилэг.

Нэг. Хөгжлийн бэрхшээлтэй иргэдийн хөдөлмөрлөх эрхийн талаарх хууль тогтоомжийн хэрэгжилтийн байдлын тухай Хөдөлмөрийн сайд С.Чинзоригийн мэдээллийг сонсох.


Хуралдаанд Монгол Улсын Засгийн газрын гишүүн, Хөдөлмөрийн сайд С.Чинзориг, Хөдөлмөрийн яамны Хөдөлмөрийн харилцааны бодлого зохицуулалтын газрын дарга Б.Алимаа, мөн яамны Хөдөлмөрийн харилцааны бодлого зохицуулалтын газрын мэргэжилтэн Ч.Янжинхорлоо, Хараагүй хүмүүсийн хөдөлмөр сургалтын үйлдвэрийн захирал З.Болдсайхан, өргөдөл гаргагч, иргэн Г.Ганчимэг нар оролцов.

Хэлэлцэж буй асуудалтай холбогдуулан Улсын Их Хурлын Өргөдлийн байнгын хорооны ажлын албаны ахлах зөвлөх С.Заяадэлгэр, зөвлөх Э.Баярмаа, Хяналт, үнэлгээний хэлтсийн референт Л.Дансранбувуу нар байлцав.

Хөгжлийн бэрхшээлтэй иргэдийн хөдөлмөрлөх эрхийн талаарх хууль тогтоомжийн хэрэгжилтийн тухай Хөдөлмөрийн сайд С.Чинзориг мэдээлэл хийв.


Мэдээлэлтэй холбогдуулан Улсын Их Хурлын гишүүн Д.Сарангэрэл, Ж.Батзандан, С.Ганбаатар, О.Баасанхүү нарын тавьсан асуултад Хөдөлмөрийн сайд С.Чинзориг хариулж, тайлбар хийв.


Улсын Их Хурлын гишүүн С.Ганбаатар, Ж.Батзандан нар санал хэлэв.

Хэлэлцэж буй асуудалтай холбогдуулан хуралдаанд оролцогч З.Болдсайхан, өргөдөл гаргагч Г.Ганчимэг нар үг хэлэв.


Байнгын хорооны дарга, Улсын Их Хурлын гишүүн О.Баасанхүү хэлэлцэж буй асуудалтай холбогдуулан Байнгын хорооноос гарах тогтоолын төслийг уншиж танилцуулав.

Тогтоолын төсөлтэй холбогдуулан Улсын Их Хурлын гишүүн Д.Сарангэрэл, Д.Хаянхярваа нар санал хэлэв.

О.Баасанхүү: -Монгол Улсын Их Хурлын тухай хуулийн 19 дүгээр зүйлийн 19.2 дахь заалт, 21 дүгээр зүйлийн 21.5 дахь хэсэгт заасныг үндэслэн Засгийн газарт чиглэл өгөх тухай Өргөдлийн байнгын хорооны тогтоолыг баталъя.

44.4 хувийн саналаар санал дэмжигдсэнгүй.

Засгийн газарт чиглэл өгөх тухай санал дэмжигдээгүй тул Байнгын хорооны хуралдааны тэмдэглэлээр чиглэл өгөхөөр болов.


Улсын Их Хурлын гишүүд Хөдөлмөрийн сайд С.Чинзоригийн мэдээллийг  сонсов.

Уг асуудлыг 15 цаг 58 минутад хэлэлцэж дуусав.

Хоёр. Төрийн өмчийн хувьчлал, төрийн өмчийн аж ахуйн нэгжийн менежментийн талаар баримтлах бодлого, авч хэрэгжүүлэх арга хэмжээний талаарх Монгол Улсын сайд, Засгийн газрын Хэрэг эрхлэх газрын дарга С.Баярцогтын мэдээллийг сонсох.


Хуралдаанд Монгол Улсын сайд, Засгийн газрын Хэрэг эрхлэх газрын дарга С.Баярцогт, Төрийн өмчийн хорооны орлогч дарга Ж.Төмөрбаатар, Засгийн газрын Хэрэг эрхлэх газрын ахлах референт Д.Баярмагнай, Төрийн өмчийн хорооны Тамгын газрын дарга Ц.Одмаа, Төрийн өмчийн хорооны Төрийн өмчийн хувьчлал, өөрчлөн байгуулалтын асуудал хариуцсан ахлах мэргэжилтэн Д.Эрэвгийлхам нар оролцов.

Хэлэлцэж буй асуудалтай холбогдуулан Улсын Их Хурлын Өргөдлийн байнгын хорооны ажлын албаны ахлах зөвлөх С.Заяадэлгэр, зөвлөх Э.Баярмаа нар байлцав.

Төрийн өмчийн хувьчлал, төрийн өмчийн аж ахуйн нэгжийн менежментийн талаар баримтлах бодлого, авч хэрэгжүүлэх арга хэмжээний тухай Монгол Улсын сайд, Засгийн газрын Хэрэг эрхлэх газрын дарга С.Баярцогт мэдээлэл хийв.

Мэдээлэлтэй холбогдуулан Улсын Их Хурлын гишүүн Ж.Батзандан, С.Ганбаатар О.Баасанхүү нарын тавьсан асуултад Засгийн газрын Хэрэг эрхлэх газрын дарга С.Баярцогт, Төрийн өмчийн хорооны Тамгын газрын дарга Ц.Одмаа нар хариулж, тайлбар хийв.

Улсын Их Хурлын гишүүн С.Ганбаатар, Ж.Батзандан нар санал хэлэв.

Байнгын хорооны хуралдаанаар Монгол Улсын сайд, Засгийн газрын Хэрэг эрхлэх газрын дарга С.Баярцогтын мэдээллийг сонсов.


Уг асуудлыг 16 цаг 38 минут хэлэлцэж дуусав.

Гурав. Өргөдлийн байнгын хорооноос Улсын Их Хурлын чуулганы завсарлагааны хугацаанд хийсэн ажлын тайланг танилцуулах, Улсын Их Хурлын 2015 оны хаврын чуулганы хугацаанд Байнгын хорооноос хийх ажлын төлөвлөгөө батлах тухай. 

Хуралдаанд Улсын Их Хурлын Өргөдлийн байнгын хорооны ажлын албаны ахлах зөвлөх С.Заяадэлгэр, зөвлөх Э.Баярмаа нар байлцав.

Хэлэлцэж буй асуудалтай холбогдуулан Байнгын хорооны гишүүдээс асуулт болон санал гараагүй болно.

О.Баасанхүү: -Өргөдлийн байнгын хорооны 2015 оны хаврын чуулганы хугацаанд хийх ажлын төлөвлөгөөг баталъя.

62,5 хувиар 2015 оны ажлын төлөвлөгөөг батлав.

Хуралдаан 1 цаг 37 минут үргэлжилж, 16 цаг 43 минутад өндөрлөв.


Тэмдэглэлтэй танилцсан:


ӨРГӨДЛИЙН БАЙНГЫН ХОРООНЫ ДАРГА










О.БААСАНХҮҮ

Тэмдэглэл хөтөлсөн:


ПРОТОКОЛЫН АЛБАНЫ ШИНЖЭЭЧ











Б.БАТГЭРЭЛ
УЛСЫН ИХ ХУРЛЫН 2015 ОНЫ ХАВРЫН ЭЭЛЖИТ ЧУУЛГАНЫ 

ӨРГӨДЛИЙН БАЙНГЫН ХОРООНЫ 4 ДҮГЭЭР САРЫН 08-НЫ 

ӨДРИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ

О.Баасанхүү: -Өргөдлийн байнгын хорооны 2015 оны 4 дүгээр сарын 8-ны өдрийн хуралдаан нээснийг мэдэгдье.

Хэлэлцэх асуудлаа танилцуулъя.

1.Хөгжлийн бэрхшээлтэй иргэдийн хөдөлмөрлөх эрхийн талаарх хууль тогтоомжийн хэрэгжилтийн байдлын тухай Хөдөлмөрийн сайд С.Чинзоригийн мэдээллийг сонсох.

2.Төрийн өмчийн хувьчлал, төрийн өмчийн аж ахуйн нэгжийн менежментийн талаар баримтлах бодлого, авч хэрэгжүүлэх арга хэмжээний талаарх Монгол Улсын сайд, Засгийн газрын Хэрэг эрхлэх газрын дарга С.Баярцогтын мэдээллийг сонсох.

3.Улсын Их Хурлын 2015 оны хаврын чуулганы хугацаанд Байнгын хорооноос хийх ажлын төлөвлөгөөг батлах. Өргөдлийн байнгын хорооноос Улсын Их Хурлын чуулганы завсарлагааны хугацаанд хийсэн ажлын талаар танилцуулах.

Эдгээр асуудлууд дээр саналтай гишүүд байна уу?

-Байхгүй бол хэлэлцэх асуудал руугаа оръё.

Нэгдүгээр асуудал.

Нэг. Хөгжлийн бэрхшээлтэй иргэдийн хөдөлмөрлөх эрхийн талаарх хууль тогтоомжийн хэрэгжилтийн байдлын тухай Хөдөлмөрийн сайд С.Чинзоригийн мэдээллийг сонсъё.


Би сонсохоос нь өмнө мэдээлэл өгөх юм байна. Юуны өмнө иргэн Ганчимэг, Ренчиндорж нараас “Хөгжлийн бэрхшээлтэй иргэдийн хөдөлмөрлөх эрх хамгаалагдаж чадахгүй, боловсрол эзэмших, хөдөлмөр эрхлэх эрх хязгаарлагдаж байгаа. Энэ асуудлаар Монгол Улсын нэгдэн орсон олон улсын конвенц хэрэгжихгүй байгаа асуудлаар ирүүлсэн өргөдлийг Улсын Их Хурлын гишүүн М.Зоригт, Д.Сарангэрэл нар хариуцан судалж, энэ хүрээнд өнөөдөр бид хөгжлийн бэрхшээлтэй иргэдийн хөдөлмөрлөх эрхийн талаарх хууль тогтоомжийн хэрэгжилтийн байдлын талаар Хөдөлмөрийн сайдын мэдээллийг сонсож байгаа юм.

Сайдын мэдээллийн дараа хөгжлийн бэрхшээлтэй хүмүүсийн эрхийн тухай НҮБ-ын конвенцын хэрэгжилтийн тухай мэдээллийг Хүн амын хөгжил, нийгмийн хамгааллын яамны Хүн ам, хөгжлийн бодлогын зохицуулалтын газрын дарга Амарсайхан танилцуулна.

Хуралдаанд байлцуулахаар урьж ирүүлсэн хүмүүсийг бас танилцуулъя. 

Хөдөлмөрийн сайд Чинзориг, Хөдөлмөрийн яамны Хөдөлмөрийн харилцааны бодлого зохицуулалтын газрын дарга Алимаа, Хөдөлмөрийн яамны Хөдөлмөрийн харилцааны бодлого зохицуулалтын газрын мэргэжилтэн Янжинхорлоо, Хөдөлмөрийн яамны Хөдөлмөр эрхлэлтийн бодлого зохицуулалтын газрын ахлах мэргэжилтэн Дамбий, Хөдөлмөрийн яамны Хөдөлмөр эрхлэлтийн бодлого зохицуулалтын газрын мэргэжилтэн Эрхэмбаатар, Хөдөлмөрийн яамны  Хөдөлмөрийн харилцааны бодлого зохицуулалтын газрын мэргэжилтэн Маая, Хүн амын хөгжил, нийгмийн хамгааллын яам, Хүн амын хөгжлийн бодлого зохицуулалтын газрын Гэр бүл, эмэгтэйчүүдийн хэлтсийн дарга Баавгай, Хүн амын хөгжил, нийгмийн хамгааллын яамны Хүн амын хөгжлийн бодлого зохицуулалтын газрын мэргэжилтэн Ганболд, Мэргэжлийн хяналтын ерөнхий газрын Хөдөлмөрийн хяналтын улсын ахлах байцаагч Бямбасүрэн, Хүний эрхийн үндэсний комиссын референт Ихтамир, “Монголын хараагүйчүүдийн үндэсний холбоо” Төрийн бус байгууллагын удирдах зөвлөлийн гишүүн Баясгалан, “Монголын хараагүйчүүдийн үндэсний холбоо” Төрийн бус байгууллагын нарийн бичгийн дарга Сумъяасүрэн, Хараагүй хүмүүсийн хөдөлмөр сургалтын үйлдвэрийн захирал Болдсайхан, Хараагүй хүмүүсийн хөдөлмөр сургалтын үйлдвэрийн ажилтан Ариунболд, өргөдөл гаргагч иргэн Ганчимэг гэсэн 15 хүмүүс байна.
 Бүрд

Хөдөлмөрийн сайдын мэдээллийг одоо сонсъё.

С.Чинзориг: -Гишүүдийн энэ өдрийн амгаланг айлтгаж мэндчилье. Хөгжлийн бэрхшээлтэй иргэдийн хөдөлмөр эрхлэлттэй холбоотойгоор статистик дэлгэрэнгүй мэдээллийг Байнгын хороонд хүргүүлсэн. Байнгын хороо гишүүдэд хүргүүлсэн байх гэж бодож байна. Тийм учраас би товчхон мэдээлэл хийе гэж бодож байна.

Өнөөдөр Монгол Улсын хүн амын 3,3 хувь буюу 99,5 мянган хөгжлийн бэрхшээлтэй иргэн байна гэсэн ийм  статистик судалгаа байгаа. Эдгээр иргэдийн 35,8 мянга нь төрөлхийн, 64,2 мянга нь олдмол хөгжлийн бэрхшээлтэй иргэн байна гэсэн ийм судалгаа байдаг. 

Монгол Улс НҮБ-ын Ерөнхий Ассамблейн 61 дүгээр чуулганаар баталсан Хөгжлийн бэрхшээлтэй иргэдийн эрхийн тухай конвенц, түүний нэмэлт протоколыг 2008 онд соёрхон баталж олон улсын хөдөлмөрийн байгууллагын Хөгжлийн бэрхшээлтэй иргэдийн мэргэжлийн нөхөн сэргээлт, хөдөлмөр эрхлэлтийн тухай 159 дүгээр конвенц, Ази, номхон далайн бүсээс батлан гаргасан Бивакогийн мянганы хөтөлбөрийн зарчим, үзэл санааг хүлээн зөвшөөрч нэгдэн орсноор хөгжлийн бэрхшээлтэй иргэдийн хөдөлмөрлөх эрхийг баталгаажуулах, хөдөлмөр эрхлэлтийг дэмжих арга хэмжээг олон улсын хэм хэмжээнд нийцүүлэн хөгжүүлэх үүрэг хүлээсэн гэж үздэг. Харин олон улсын хөдөлмөрийн байгууллагын Хөгжлийн бэрхшээлтэй иргэдийн мэргэжлийн нөхөн сэргээлт, хөдөлмөр эрхлэлтийн тухай 159 дүгээр конвенцэд хөгжлийн бэрхшээлтэй иргэдэд ажил олгох, ажлын байраа хадгалах, ахиж дэвших адил боломж олгох, тэгш хандах тухайн ажил нь өөрийн сонголтод нийцэж, хувь хүний боломж, чадварыг харгалзсан байх зэрэг нийтлэг хэм хэмжээ заасан байдаг.

Тус конвенцэд мэргэжлийн нөхөн сэргээлтэд хамруулах хөдөлмөрийн зах зээлд нээлттэй оролцуулах, хөдөлмөр эрхлэлт, нөхөн сэргээлтийн дэд бүтцийг бий болгох, хөгжлийн бэрхшээлтэй иргэдийн ажлын цагийг богиносгох, тусгай зориулалтын тоног төхөөрөмжийг татвар, бусад төлбөрөөс чөлөөлөх, мэдээлэл хүргэх, тэднийг дэмжихэд чиглэсэн орон нутгийн оролцоог нэмэгдүүлэх, багш нарыг бэлтгэх, давтан сургах зэрэг үндсэн зарчмуудыг тусгасан байдаг. 
Хөдөлмөрийн яам дээрх конвенцуудын үндсэн зарчим, зүйл заалтад нийцүүлэн холбогдох арга хэмжээг авч хэрэгжүүлж ажиллаж байна. 

Хөгжлийн бэрхшээлтэй иргэдийн эрх, түүний дотор хөдөлмөрлөх эрхийг хамгаалах, баталгаажуулах зорилгоор Монгол Улсын хууль тогтоомжид хэрхэн заасан талаар товч хэдэн зүйл хэлье.

Хэдийгээр хөгжлийн бэрхшээлтэй хүн гэж тодорхойлоогүй ч аливаа хүн аль ч байдлаараа алагчлуулахгүй байх эрхийн эрх зүйн үндэс нь Монгол Улсын Үндсэн хууль, бусад суурь болон салбарын хуулиудад тусгагдсан байдаг. Хөгжлийн бэрхшээлтэй иргэдийн хөдөлмөрлөх эрхийг эдлүүлэхэд дэмжлэг, туслалцаа үзүүлэх замаар Монгол Улсын холбогдох хууль тогтоомжуудад дараах заалтуудыг бид тусгасан байдаг. Хөдөлмөрийн тухай хуульд 25, түүнээс дээш ажилтантай аж ахуйн нэгж, байгууллага нь ажил, албан тушаалынхаа 4, түүнээс дээш хувийн орон тоонд хөгжлийн бэрхшээлтэй буюу одой хүнийг ажиллуулах, мөн хөгжлийн бэрхшээлтэй ажилтны ажлын цагийг богиносгох, ээлжийн амралтыг уртасгах, аж ахуйн нэгжид хөгжлийн бэрхшээлтэй иргэн ажиллуулах квот тогтоох, биелүүлээгүй тохиолдолд ажлын байрны төлбөр төлөхөөр хуульчилсан байгаа.

Гадаадад ажиллах хүч гаргах, гадаадаас ажиллах хүч, мэргэжилтэн авах тухай хуульд Монгол иргэдийг авч ажиллуулж байгаа гадаад орны аж ахуйн нэгж байгууллагатай байгуулах гэрээний үндсэн нөхцөлд Монгол Улсын иргэн гадаад улсад хөдөлмөр эрхэлж байхдаа хөдөлмөрийн чадвараа хэсэгчлэн буюу бүрэн алдсан тохиолдолд ажил олгогчоос ажилтанд олгох төлбөр, тэтгэмж, нөхөн төлбөрийн хэмжээг тусгах заалтыг шинээр нэмж оруулсан нь гадаадад ажиллаж буй Монгол иргэдийн нийгмийн хамгааллыг сайжруулах, хөгжлийн бэрхшээлтэй болсон тохиолдолд нөхөн сэргээх үйлчилгээнд хамрагдах боломжийг дээшлүүлсэн гэж үздэг.

Аж ахуйн нэгжийн орлогын албан татварын тухай хуульд 25-аас дээш ажиллагсадтай аж ахуйн нэгжийн нийт ажиллагсдын 2/3 ба түүнээс дээш хувийг хараагүй ажилтан эзэлдэг бол аж ахуйн нэгжийг орлогын албан татвараас чөлөөлөх, 50-иас дээш хувиар хөдөлмөрийн чадвараа алдсан хөгжлийн бэрхшээлтэй иргэн ажилладаг аж ахуйн нэгжид нийт ажиллагсдад хөгжлийн бэрхшээлтэй иргэний эзэлж байгаа хувь хэмжээгээр тооцон албан татварын хөнгөлөлт үзүүлэх, хөгжлийн бэрхшээлтэй иргэдээс үүсгэн байгуулсан төрийн бус байгууллагыг дэмжих зорилгоор аж ахуйн нэгж, иргэнээс хандивласан 1 сая хүртэлх хэмжээний төгрөгийн хандивыг тухайн татварын жилд аж ахуйн нэгжийн албан татвар ноогдох орлогоос хасаж тооцох зэрэг хууль, эрх зүйн орчин үйлчилж байгаа болно.

Хөдөлмөр эрхлэлтийг дэмжих тухай хуульд хөгжлийн бэрхшээлтэй иргэний хөдөлмөр эрхлэлтийг нэмэгдүүлэх, ажлын байрыг бий болгох чиглэлээр хөгжлийн бэрхшээлтэй иргэнд өөрт нь болон хөгжлийн бэрхшээлтэй иргэнийг ажлын байраар хангасан ажил олгогчдод санхүүгийн тусламж, урамшуулал олгох ажлыг зохион байгуулахыг тус тус хуульчлан зааж хэрэгжүүлж байна.

Хөдөлмөр эрхлэлтийг дэмжих тухай хуульд ажлын байр бий болгох, санал, санаачилга гаргасан хөгжлийн бэрхшээлтэй иргэнд дараах дэмжлэг үйлчилгээг хуулийн хүрээнд үзүүлэхийг тусгасныг манай яам холбогдох хөтөлбөрүүдэд тусган хэрэгжүүлж байна. Бичил аж ахуй эрхлэхийг хүссэн хөгжлийн бэрхшээлтэй иргэнд мэргэжил, арга зүйн зөвлөгөө өгөх, аж ахуй эрхлэлтийн сургалтад хамруулах, жижиг зээл, санхүүгийн дэмжлэг олгох, бизнес, энкубацийн үйлчилгээ үзүүлэх, зээлийн хүүг нөхөн олгох зэрэг үйлчилгээг хөдөлмөр эрхлэлтийг дэмжих санхүүжилтээр үзүүлж байна.
Бичил аж ахуй эрхлэхийг хүссэн хөгжлийн бэрхшээлтэй иргэний боловсруулсан төслийг сонгон шалгаруулж санхүүгийн буцалтгүй тусламж олгож байна. Хөгжлийн бэрхшээлтэй иргэнд мэргэжлийн ур чадвар олгох сургалтыг тусгай тоног төхөөрөмж, нөхцөл бүхий тусгайлсан сургалтын хөтөлбөрөөр зохион байгуулж байгаа болно.

Ажил хайж байгаа хөгжлийн бэрхшээлтэй иргэнд хөтөч дохионы орчуулгын үйлчилгээ үзүүлэх зэрэг үйлчилгээнүүдийг Хөдөлмөр эрхлэлтийг дэмжих тухай хуулийн хүрээнд үзүүлж байна. 2014 онд Хөдөлмөрийн яамнаас хэрэгжүүлж буй хөтөлбөрт 20575 хөгжлийн бэрхшээлтэй иргэнийг хамруулж 1,9 тэрбум төгрөг зарцуулснаас 1576 хөгжлийн бэрхшээлтэй иргэн ажлын байртай болсон байна. 2014 оны хөтөлбөрийн үр дүнд хэрэгжилтэд үнэлгээ хийж, хөтөлбөр, төслийг сайжруулан боловсруулж, хөдөлмөр эрхлэлтийн үндэсний зөвлөлийн тогтоолоор хөгжлийн бэрхшээлтэй иргэний ажлын байрыг дэмжих хөтөлбөрт нэмэлт, өөрчлөлт оруулан батлан хэрэгжүүлж байна.

Энэ онд хөтөлбөрт зарцуулалт нийт хөрөнгийн хэмжээг өмнөх оныхоос 30 орчим хувиар нэмэгдүүлэн 2 тэрбум 458 сая төгрөг байхаар Хөдөлмөр эрхлэлтийг дэмжих сангийн 2015 оны хуваарь орсон үйл ажиллагааг хэрэгжүүлэхээр ажиллаж байна. Мөн Хөдөлмөрийн тухай хуулийн 111.1-д 25, түүнээс дээш ажилтантай аж ахуйн нэгж, байгууллагад ажил, албан тушаалын 4, түүнээс дээш хувийн орон тоонд хөгжлийн бэрхшээлтэй буюу одой хүнийг ажиллуулна гэж заасны дагуу тодорхой арга хэмжээг авч хэрэгжүүлж байна.

2014 оны байдлаар улсын хэмжээнд 3036 аж ахуйн нэгж, байгууллага энэхүү заалтыг хэрэгжүүлэх судалгаа гарснаас 1469 хөгжлийн бэрхшээлтэй иргэнийг ажиллуулж, мөн 235 аж ахуйн нэгж, байгууллага хөгжлийн бэрхшээлтэй иргэнийг ажиллуулаагүйн улмаас ажлын байрны төлбөр төлж 500 сая төгрөгийг ажлын байрны Хөдөлмөр эрхлэлтийг дэмжих санд төвлөрүүлсэн байна. Энэхүү заалтын хүрээнд хөгжлийн бэрхшээлтэй иргэн хөдөлмөр эрхлэхэд үр дүн гарах байдал төдийлөн хангалттай бус байна. Хөгжлийн бэрхшээлтэй иргэн ажиллуулаагүйн төлбөрт төвлөрдөг хөрөнгө нь Хөдөлмөр эрхлэлтийг дэмжих сангаас хөгжлийн бэршээлтэй иргэдийн хөдөлмөр эрхлэлтийг дэмжих хөтөлбөрт зарцуулж байгаа хөрөнгийн 25-30 орчим хувийг эзэлж байна. Энэ нь хууль тогтоомжийн дагуу хөгжлийн бэрхшээлтэй иргэнд зориулсан ажлын байрны шинээр бий болгох, ажил олгогчдыг дэмжих арга хэмжээнд зарцуулагдаж байгаа болно. Энэ заалтын хэрэгжилтийг эрчимжүүлэх зорилгоор салбарын бүх яамд, тэдгээрийн харьяа төсөвт байгууллагууд, Төрийн өмчийн хороо, мэргэжлийн хяналтын ерөнхий газруудтай хамтран ажиллаж, аймаг, нийслэлийн засаг дарга нартай байгуулсан үр дүнгийн гэрээнд онцгой анхаарах нэгэн үзүүлэлт болгон ажиллаж байгаа болно.

Ингээд дэлгэрэнгүй мэдээлэл, тоон мэдээллийг гишүүдэд тараасан учраас би мэдээллээ үүгээр өндөрлөж байна. Анхаарал хандуулсанд баярлалаа.

О.Баасанхүү: -Хөдөлмөрийн сайдад мэдээлэл өгсөнд баярлалаа.

Хөдөлмөрийн сайдын мэдээлэлтэй холбогдуулан асуулт асуух Улсын Их Хурлын гишүүн байна уу? Байвал кнопоо дарна уу.

-Ганбаатар гишүүнээр тасаллаа.

Сарангэрэл гишүүн асуултаа асууя.

Д.Сарангэрэл: -Хөгжлийн бэрхшээлтэй иргэдтэй холбоотой үйлчилж байгаа хууль тогтоомжуудыг харахад төр өөрийнхөө хийх ёстой ажлаа хувийн хэвшлийн аж ахуйн нэгжүүдэд нэлээн даатгасан тийм дүр зураг илүү харагдаад байгаа юм. Тухайлбал, хөгжлийн бэрхшээлтэй иргэнийг 25 хүнтэй байлаа гэж үзэхэд 25 хүн тутамд хөгжлийн бэрхшээлтэй 4 иргэнийг ажиллуулна гэсэн хууль үйлчилж байгаа юм. Тэгэхээр аж ахуйн нэгж хөгжлийн бэрхшээлтэй иргэнийг ирэхэд ажилд авахгүй татгалзсан ямар тооцоо, судалгаа байгаа вэ? Түүнийг мэдмээр байгаа юм. Үүнээс биш, ийм тооцоо, судалгаа байхгүй, зүгээр л Мэргэжлийн хяналтын байгууллагаас аж ахуйн нэгжүүдэд хөгжлийн бэрхшээлтэй иргэн танайд ажиллахгүй байна гээд шууд торгууль тавиад явах нь өрөөсгөл.

Өнөөдөр хотод хөгжлийн бэрхшээлтэй иргэн ажиллуулаагүй бол түрүүний хэлсэн хөдөлмөрийн хөлсний доод хэмжээтэй харьцах харилцаагаар хотод 50 хувь, хөдөөд 40 хувь торгож байгаа юм. Тэгэхээр аж ахуйн нэгжүүдэд ачаа үүрүүлээд торгуулиа урьтал болгохоосоо илүүтэй эн түрүүнд хөгжлийн бэрхшээлтэй иргэддээ мэргэжил эзэмших, сургалт явуулах, нэг зүйлийг чаддаг байх тэр арга барил, тэр чадварыг эзэмшүүлснийхээ дараа манай төрийн байгууллагууд хувийн хэвшлийн аж ахуйн нэгжүүдэд ажил санал болгох санал хүсэлтээ явуулж байх ёстой болохоос хувийн хэвшлийн аж ахуйн нэгжүүд хөгжлийн бэрхшээлтэй иргэдийг ажилд авах гээд хайгаад явна гэж байхгүй шүү дээ. Зүгээр хууль гаргачхаад амьдралд үүнийгээ хэрэгжүүлэх механизм юмаа хийж өгөөгүйгээс болоод өнөөдөр хөгжлийн бэрхшээлтэй иргэд маань ажил эрхлэх боломжгүй, нийгэмд бусад иргэдийн адил тэгш оролцоотой байх боломж нь хаагдмал байна гэж үзээд байгаа юм байна. Тийм учраас энэ чиглэлд ажиллах ёстой гэсэн нэг ийм санаа, асуулт хоёрыг давхцуулж байна.

Дээр нь, хөгжлийн бэрхшээлтэй иргэн ямар ажил эрхэлж болох вэ? Энэ ажлын байрны тодорхойлолт, жагсаалт байна уу гэдгийг тодруулмаар байна.

О.Баасанхүү: -Сайд хариулъя.

С.Чинзориг: -Ерөнхийдөө аж ахуйн нэгж, байгууллагуудтай холбоотойгоор 111.1 дүгээр заалт нэлээн зөрчигдөж байна гэсэн асуулт гардаг юм. Өмнөх хуульд хөдөлмөрийн хөлсний доод хэмжээтэй тэнцүү хэмжээний ажлын байрны төлбөр төлнө гэж байсан юм. Энэ бол аж ахуйн нэгж, байгууллагуудтай зөрчилтэй, нэлээн үг хэл гарч байгаад сүүлд нь хөдөлмөрийн хөлсний доод хэмжээний 50 хувь болгоод, орон нутагт 40 хувь болгоод арай бууруулсан юм.

Гэхдээ бас тодорхой хэмжээгээр, уг нь би Сарангэрэл гишүүний саналтай санал нэг байгаа юм. Ер нь төр хөгжлийн бэрхшээлтэй иргэдээ анхааралдаа авдаг, төрийн анхаарал халамжинд байгаа хүмүүстээ анхаарал, халамжаа үзүүлбэл үзүүлсэн шиг үзүүлдэг байх тийм чиглэлээр бид цаашдаа хууль тогтоомжуудыг өөрчлөх асуудалд анхаарлаа хандуулмаар байгаа юм. Одоо ний нуугүй хэлэхэд, манай хөгжлийн бэрхшээлтэй иргэдэд үзүүлж байгаа халамжийн тэтгэвэр гэхэд амьжиргааны төвшнөөс доогуур орчихсон ийм л төвшинтэй байгаа юм л даа. Тийм учраас халамжийн тэтгэврийг ч гэсэн бас хөдөлмөрийн хөлсний доод хэмжээтэй дүйцүүлэн олгодог байх гэх мэтчилэн төр зайлшгүй анхаарал, ивээлдээ авах ийм чиглэлүүд дээр бид анхаарах ёстой юм бий.

Яг хэчнээн аж ахуйн нэгж, байгууллага хөгжлийн бэрхшээлтэй иргэнийг ажилд авахгүй гээд буцаасан тийм тооцоо надад одоогоор байхгүй. Манайхны гаргаж байгаа судалгаагаар аж ахуйн нэгж, байгууллага 25-аас дээш тоотой аж ахуйн нэгжүүд нь 3 мянга гаруй байна. Үүнээс иргэн ажиллуулж байгаа 1450 гээд миний сая хэлсэн тоо байгаа. Хөдөлмөрийн хэлтсүүдээс авч үзсэн судалгаагаар бол 340 хөгжлийн бэрхшээлтэй иргэдийг Хөдөлмөрийн биржүүд зуучилж ажилд оруулсан байна гэсэн ийм тоо бий.

Хоёр дахь асуудлын хувьд бол хөгжлийн бэрхшээлтэй иргэнийг ажиллуулж болохгүй гэсэн тийм ажлын байрны жагсаалт гэж гаргасан юм байхгүй байх. Одоо манай мэргэжлийн хүмүүсийн ярьж байгаагаар бол олон улсын конвенцуудтай зөрчилдөх учраас тийм жагсаалт гаргаж болохгүй байна гэсэн асуудлууд яригддаг юм. Эмэгтэйчүүдийн хөдөлмөр эрхэлж болохгүй ажлын байрны жагсаалт, насанд хүрээгүй хүүхдийг ажиллуулахыг хориглосон ажлын байрны жагсаалт гээд гаргасан юмнууд бий. Хөгжлийн бэрхшээлтэй иргэд дээр жагсаалт гарсан юм одоогоор байхгүй байгаа.


О.Баасанхүү: -Хөгжлийн бэрхшээлтэй иргэний нийгмийн хамгааллын тухай хуулийн 8 дугаар зүйлийн 8.4 дээр жагсаалт байгаа. Ажиллуулж болохгүйг Сарангэрэл гишүүн асуугаагүй. 


Ажиллуулж болох жагсаалтыг гарга гээд байгаа шүү дээ. Тэр нь юутай зөрчилдөөд байгааг тодруулаач. Сайд дахиад нэг тодруулна уу. Хөгжлийн бэрхшээлтэй иргэний нийгмийн хамгааллын тухай хуулийн 8 дугаар зүйлийн 8.4 дэх хэсэгт заасан жагсаалтыг баталж мөрдүүлэх гэсэн байгаа. Энэ жагсаалт батлагдсан уу, батлагдаагүй юу? Батлагдаагүй бол яагаад батлагдахгүй байгаа юм бэ? Түүнийг хэлж өгнө үү.


С.Чинзориг: -Тийм жагсаалт одоогоор батлагдаагүй юм билээ. Би Сарангэрэл гишүүнийг ойлгохдоо буруу ойлгосон юм болов уу. Ажиллуулж болохгүй ажлын жагсаалт гэж ойлгоод, би тэгж хэлсэн. Ажиллуулж болох ажлын байрны жагсаалт одоо гарсан юм байхгүй юм билээ.


О.Баасанхүү:  -Батзандан гишүүн асууя.


Ж.Батзандан: -Монгол Улс хөгжлийн бэрхшээлтэй иргэдийн эрхийг хамгаалах тал дээр олон хууль, олон улсын конвенцэд нэгдэн орсон байгаа. 2008 онд Хөгжлийн бэрхшээлтэй хүмүүсийн эрхийн тухай НҮБ-ын конвенц, 1998 онд Хөгжлийн бэрхшээлтэй хүмүүсийн мэргэжлийн нөхөн сэргээлт, хөдөлмөр эрхлэлтийн тухай, 1983 оны олон улсын хөдөлмөрийн байгууллагын 159 дүгээр конвенц гээд маш олон конвенц, хууль тогтоомжуудад бид нэгдэн орсон байгаа. 


Өнөөдөр бас Өргөдлийн байнгын хороон дээр хөгжлийн бэрхшээлтэй хүмүүсийн эрхийн асуудлаар Хөдөлмөрийн сайдыг бид сонсож байна. Сайд хүрэлцэн ирсэн явдалд бас талархлаа. Тэгээд надад нэг тодорхой асуулт байна. Хөдөлмөрийн тухай хуулийн 111 дүгээр зүйлд зааснаар хөгжлийн бэрхшээлтэй иргэдийг ажлын байраар хангах тухай тодорхой зохицуулалт байгаа. Гэхдээ ихэнхдээ хувийн хэвшил, аж ахуйн нэгжүүдэд үүрэг болгосон шинжтэй зохицуулалт харагдаад байгаа. Төрийн байгууллагууд, төрийн өмчит компаниуд төрийн захиргааны байгууллага дээр энэ хуулийн хэрэгжилт яаж хангагддаг юм бэ? Төр гэдэг бол, Монголын төр, Засгийн газар гэдэг бол төрийн өмчит компани гэдэг бол ажил олгогч. Хөдөлмөрийн хууль адил, тэгш үйлчлэх ёстой гэж би боддог. Улсын Их Хурлын гишүүн ч гэдэг юм уу, хэдэн сайд хажуудаа хэдэн хөгжлийн бэрхшээлтэй иргэнийг зөвлөхөөрөө ч гэдэг юм уу, туслахаараа аваад ажиллаж байна вэ? Хэдэн яаманд хөгжлийн бэрхшээлтэй хэдэн иргэн ажиллаж байна вэ? Энэ талаар надад тоо баримт хэлж өгөөч ээ.


Хоёрдугаарт, бид Хөдөлмөрийн бирж байгуулаад хоёр жил гаруй болж байгаа. Хөдөлмөрийн биржээр дамжуулж Хөдөлмөрийн яамны харьяа хөдөлмөр эрхлэлтийг дэмжих газрууд хөгжлийн бэрхшээлтэй хэдэн иргэнд ажлын байр олгов? Үүнийг надад хэлж өгөөч. 


Нэг том проблем байгаа. Хөгжлийн бэрхшээлтэй иргэдийн амьдрах, ажиллах дэд бүтцийн асуудал маш хүнд. Үүнийг шийдвэрлэх чиглэлд та бүхэн юу хийж байна вэ? Наад зах нь хөгжлийн бэрхшээлтэй иргэн тэргэнцэртэйгээ ажлын байр руугаа орох, гарах, орон сууц руугаа орох, гарах, гадаа гудамжинд зорчих эрх. Энэ бол Монголд тун хязгаарлагдмал байгаа. Олон улсын конвенцэд заасан шаардлагуудыг бид хангаж чадахгүй байгаа. Та бол ажлаа аваад удаагүй байгаа. Үүнийг хангах чиглэлд манай Засгийн газар ямар, ямар алхмуудыг, ер нь 2012 оноос хойш юу хийв гэдгийг надад тодорхой хариулт өгөөч. 


О.Баасанхүү: -Сайд хариулъя. 


С.Чинзориг: -Манайхны гаргасан судалгаагаар бол төсвийн байгууллагууд, төрийн өмчит байгууллагуудад нийт 1075 хөгжлийн иргэн ажиллаж байгаа гэсэн ийм  судалгаа байдаг. 2014 онд Хөдөлмөрийн биржүүд, хөдөлмөрийн хэлтсүүдээр зуучлагдаад 340 хөгжлийн бэрхшээлтэй иргэн ажлын байртай болсон гэсэн ийм судалгаа бий. Хөдөлмөрийн тухай хуулийн 111.1-д 25, түүнээс дээш ажиллагсадтай аж ахуйн нэгж, байгууллагууд 4, түүнээс дээш хувьд нь хөгжлийн бэрхшээлтэй иргэн ажиллуулах. Хэрвээ ажиллуулаагүй бол ажлын байрны төлбөр төлнө гэдэг заалт бол ний нуугүй хэлэхэд манай төсвийн байгууллагууд дээр хэрэгжилт үндсэндээ муутай байдаг. Хүн ажиллуулах асуудал бага байна.


Нөгөө талаасаа төсөвт ийм хөрөнгийн эх үүсвэр тусаагүй гээд ажлын байрны төлбөр манай төсвийн байгууллагууд үндсэндээ Хөдөлмөрийн хуулиар адилхан төлөх үүрэгтэй. Төсөвт хөрөнгө тусаагүй гэдгээр төсвийн байгууллагууд ажлын байрны төлбөрийг төлдөггүй ийм бэрхшээлтэй, дутагдалтай асуудлууд байсаар байгаа юм.


О.Баасанхүү: -Дэд бүтэцтэй холбоотойг хэн хариулах вэ?


Х.Баавгай: -Хүн амын хөгжил, нийгмийн хамгааллын яамны хэлтсийн дарга Баавгай.


Би дэд бүтэцтэй холбоотой хариулт хэлье. 2008 онд Хот байгуулалтын тухай хуульд яг энэ заалт орсон байгаа. Товчхон хураангуйлж хэлбэл, дэд бүтэц, барилга байгууламж саадгүй хүрэх нөхцөлийг хангах, төлөвлөлтийг төрийн захиргааны төв байгууллагаас норм, норматив журамд заасны дагуу барилгын зургийн шийдэл, инженерийн болон нийгмийн дэд бүтцийг барьж байгуулах ажилд зөвшөөрөл олгохыг хориглоно гэж. Хэрэв энэ л нөхцөлийг хангаагүй бол.

Мөн Стандартчилал, хэмжил зүйн үндэсний зөвлөлөөс 2009 онд явган хүн, хөгжлийн бэрхшээлтэй иргэнд зориулсан замыг төлөвлөх заавар гэсэн энэ стандарт гарсан байна. 6056/2009. Иргэний барилгын төлөвлөлтөд хөгжлийн бэрхшээлтэй хүний шаардлагыг тооцсон орон зай, орчин, үндсэн шаардлага гэсэн стандарт 6055/2009. Энэ стандартууд батлагдаад хэрэгжиж байгаа. Гэвч энд яг хяналт тавих энэ хэсэгт нь иргэд болоод хөгжлийн бэрхшээлтэй иргэдийн оролцоонд тулгуурласан энэ хяналт дутмаг байгаа учраас бид нар орон сууц, зам, талбай, барилга хүлээж авах улсын комисст Хүн амын хөгжил, нийгмийн хамгааллын яамны буюу хөгжлийн бэрхшээлтэй иргэдийн төлөөлөл оролцоно гэсэн энэ саналыг бид комисст хүргүүлээд байгаа. Хэрэв Засгийн газарт бид санал болгож оруулж байгаа энэ комисст энэ бүрэлдэхүүн орвол хөгжлийн бэрхшээлтэй иргэдийн оролцоо, бусад иргэдийн оролцоотойгоор энэ хуулийн стандартуудын шаардлагыг хангах бололцоо бүрдэнэ гэж ингэж үзэж байгаа юм.

О.Баасанхүү: -Ганбаатар гишүүн асууя.

С.Ганбаатар: -Би хэдхэн асуулт асууя. Ямар ч гэсэн Чинзориг сайд энэ дээр ханцуй шамлаж ороод, үр дүн ойрын үед гарна гэж бодож байгаа. Учир нь гэвэл үр дүн гарахад бас хугацаа хэрэгтэй. Тэгээд хэдэн асуулт байна.

Нэгдүгээрт,  Хөгжлийн бэрхшээлтэй иргэний нийгмийн хамгааллын тухай хуулийн 8 дугаар зүйлийн 8.4-т заасан байгаа. Аж ахуйн нэгж, байгууллагад хараагүй хүнийг ажиллуулах ажлын байрны жагсаалтыг Засгийн газар батална гэсэн. Энэ өнөөдрийг хүртэл батлагдахгүй яваад байгаа. Энэ хэзээ батлагдах вэ? Яг тодорхой хугацаа, судалгаа байгаа юу? Төр, Засгийн газар яах гэж байдаг юм бэ гэвэл эрх ашиг нь зөрчигдөх магадлалтай хүмүүсийг төлөөлж тэдний эрх ашгийг зохицуулах гэж төр байж байгаа. Заавал оролцох ёстой. Үндсэн хуулийн 5.4 дээр эдийн засагт төрийн зохицуулалт хийнэ гэсэн байгаа шүү дээ. Манайх төрийн зохицуулалттай эдийн засагтай ард түмэн. Үүнийг асууя.

Хоёрдугаарт, Хөдөлмөрийн тухай хуулийн 111 дүгээр зүйлийн 111.7 дахь хэсэгт аж ахуйн нэгж, байгууллагын хөгжлийн бэрхшээлтэй иргэний эрхлэх боломжтой ажил, мэргэжлийн жагсаалтыг хөдөлмөрийн асуудал эрхэлсэн Засгийн газрын гишүүн батална гэж заасан байгаа. Миний одоогийн байгаа мэдээллээр энэ байхгүй байгаа юм. Та нар бод доо. Энэ оронд төрийн оролцоо бага байна, зах зээл бүхнийг шийднэ гээд хаяад л байвал хөгжлийн бэрхшээлтэй хүмүүсийн эрх ашиг асар их хохирно гэсэн үг. Төрөөс заавал зохицуулалт хийж энэ, энэ албан тушаалууд дээр эхний ээлжинд хөгжлийн бэрхшээлтэй хүмүүстээ боломж олгоорой гэж төрөөс зохицуулалт хийх ёстой. Энэ заалтууд нь энэ хоёр шийдвэрээр илэрхийлэгдэх учиртай. Би энэ хоёр асуултыг асууж байна.

Гуравдугаарт, ерөнхийдөө 5 тэрбум 951 сая төгрөгийн хөрөнгийг 2012, 2013, 2014 онуудад хөгжлийн бэрхшээлтэй иргэдийг ажлын байраар дэмжих хөтөлбөрийг санхүүжүүлэхэд дэмжлэг үзүүлсэн юм байна. Энэ мөнгө үр дүнтэй л байж таарна. Энэ мөнгийг зарцуулахад, үр дүн гарахад хөгжлийн бэрхшээлтэй иргэдийг төлөөлж байгаа байгууллагын оролцоо хир хангагдсан бэ? Хяналт, шийдвэрт оролцох иргэдийн оролцоо. Хөгжлийн бэрхшээлтэй иргэдийн төлөөллийн байгууллагуудтай хамтарсан яамны гэрээ, хэлэлцээр байх ёстой гэж би бодож байгаа юм. Энэ хэлэлцээр хир хэрэгжиж байгаа вэ, яг ямар шатандаа явж байгаа вэ? Энэ гурван асуултад хариулт авъя.

О.Баасанхүү: -Сайд хариулъя.

С.Чинзориг: -Нийгмийн хамгааллын хууль болоод Хөдөлмөрийн тухай хуульд байгаа жагсаалт одоогоор гараагүй юм билээ. Бид энэ асуудлыг судалж үзээд, цаашдаа мэргэжлийн байгууллагуудтайгаа зөвлөлдөх хэрэгтэй. Олон улсын хөдөлмөрийн байгууллагуудаас бас мэргэжил, арга зүйн дэмжлэг авах ёстой. Яагаад гаргадаггүй вэ гэвэл, миний авсан мэдээллээр бол олон улсын хөдөлмөрийн байгууллага манайд зөвлөмж өгөхөөрөө хүний эрхийн асуудал зөрчсөн, ялгаварлал үүсгэсэн асуудал болно. Тийм учраас энэ жагсаалт гаргаж болохгүй гээд зөвлөгөө, зөвлөмж өгөөд байгаа юм гээд, манай мэргэжлийн яамд энэ асуудлыг одоогоор гаргаагүй байгаа гэсэн асуудал яригдаад байгаа юм. Тэгэхээр би олон улсын хөдөлмөрийн байгууллагаас өгч байгаа зөвлөмж, юмыг дахиж авч үзье. Шаардлагатай гэвэл Өргөдлийн байнгын хороо, Нийгмийн бодлогын байнгын хороотой ярилцаж байгаад энэ асуудалд анхаарал хандуулъя.

Бид удахгүй, чадвал хаврын чуулганаар Хөдөлмөрийн хуулийн шинэчилсэн найруулга оруулахаар ажиллаж байгаа. Засгийн газарт, үзэл баримтлалыг Хууль зүйн сайдтай хамтраад баталчихсан. Байнгын хороогоор орох байх. Тэр хүрээндээ ч гэсэн хөгжлийн бэрхшээлтэй иргэдийн хөдөлмөр эрхлэлттэй холбоотой асуудал, саяын ярьсан жагсаалттай холбоотой асуудлыг ч гэсэн эцэслэн шийдэх боломж гарах байх гэж бодож байна. Тэгээд мэргэжлийн олон улсын хөдөлмөрийн байгууллагуудын өгч байгаа зөвлөмжийг ч гэсэн бид нэлээн нарийвчилж үзэж судалъя гэсэн тийм асуудал байна.

Ерөнхийдөө бид хөгжлийн бэрхшээлтэй иргэдтэй хөгжлийн бэрхшээлтэй иргэдийн эрх ашгийг хамгаалж ажилладаг төрийн бус байгууллагуудтайгаа байнга хамтран ажилладаг. Би өмнө нь яаманд ажиллаж байхдаа ч хөгжлийн бэрхшээлтэй иргэдийн эрх ашгийг хамгаалсан үндэсний холбоо байгуулахыг дэмжээд, үндэсний холбоонд нь санхүүжилт олгоод гэрээгээр ажилладаг байсан. Би сайд болсныхоо дараа хөгжлийн бэрхшээлтэй иргэдийн эрх ашгийг хамгаалан ажилладаг төрийн бус байгууллагуудын төлөөлөлтэй уулзсан. Хоёр, гурван чиглэлээр бид хамтран ажиллая гэж ярьж байгаа юм.

Нэг дэх асуудал нь хөгжлийн бэрхшээлтэй иргэдийн хөдөлмөр эрхлэхтэй холбоотой асуудал, бодлого боловсруулах асуудалд бидний дуу хоолойг оруулдаг болгооч ээ гэдэг асуудал ярьж байгаа. Тийм учраас Хөдөлмөр эрхлэлтийг дэмжих үндэсний зөвлөлийн дэргэд хөгжлийн бэрхшээлтэй иргэдийн хөдөлмөр эрхлэлтийн асуудал эрхэлсэн дэд хороо байгуулж ажиллая гэдэг талаар би хөгжлийн бэрхшээлтэй иргэдийн төрийн бус байгууллагуудтайгаа уулзаад санал солилцоод албан бичгээр би хариугаа өгөөд явж байгаа. Энэ чиглэлд нэлээн ахиц гарах байх.

Хоёр дахь асуудал нь, хөдөлмөрийн чиглэлээр хөгжлийн бэрхшээлтэй иргэдийн асуудлыг ярихад оролцож баймаар байна. Сайдын зөвлөл, бүрэлдэхүүнд эдний төлөөллийг оруулаач гэдэг асуудал ярьдаг. Энэ асуудлыг бид бас шийдэх боломжтой.

Гурав дахь асуудал нь, хөгжлийн бэрхшээлтэй иргэдийн төрийн бус байгууллагуудтай би тодорхой хэмжээгээр ажил, үйлчилгээ гүйцэтгүүлэх гэрээ байгуулаад санхүүжилт олгоё гэсэн ийм чиглэлээр яриад санал үндсэндээ нэгдсэн. Энэ бол тодорхой хэмжээгээр хөгжлийн бэрхшээлтэй иргэдийн эрх ашгийг хамгаалж байгаа байгууллагуудтай санхүүжилт олгоё. Тодорхой хэмжээгээр бид ажил, үйлчилгээг гэрээгээр гүйцэтгүүлье. Хөгжлийн бэрхшээлтэй иргэдийн төрийн бус байгууллагуудыг чадавхтай болгоход нь дэмжлэг үзүүлье гэсэн чиглэлээр ажиллаж байгаа.

Дөрөв дэх асуудал нь, хөгжлийн бэрхшээлтэй иргэдийн эрх ашгийг хамгаалан ажиллаж байгаа төрийн бус байгууллагаас санаачлаад хэрэгжүүлж байгаа төсөл, хөтөлбөрүүдийг дэмжихэд нь хөрөнгө, санхүүгийн дэмжлэг үзүүлье гэсэн ийм чиглэлээр төрийн бус байгууллагуудтай ойр, дэмжиж хамтарч ажиллая, чадавх бий болгоход нь дэмжлэг үзүүлье гээд ажлууд төлөвлөөд явж байгаа юм.

О.Баасанхүү: -Ганбаатар гишүүн тодруулъя.

С.Ганбаатар: -Сайдын мэдээлэл, санааг ойлголоо. Ойрын үед энэ дээр ямар ч гэсэн үр дүн гарна гэж би итгэж байна. Энэ талаар бас ажиллаж байсан туршлагатай хүний хувьд үр дүн гарна гэж итгэлтэй байна.

Тодруулах хэдхэн зүйл гэвэл олон улсын байгууллагаас ийм зөвлөмж өгсөн гэж би итгэхгүй байна. Танд мэдээлэл өгсөн хүмүүс энэ дээр андуурсан байх. Хэрвээ ийм мэдээллийг хуудуутай өгсөн бол хариуцлага тооцоорой. Энэ зөвлөмж өгснийг надад бичгээр өгнө шүү. Дээр нь нэмээд хэлэхэд олон улсын конвенцэд, зөвлөмжид ингэж хэлнэ гэж, ийм юм байхгүй. Бид хөгжлийн бэрхшээлтэй нийт иргэдээ хамгаалах гээд хүч маань хүрэхгүй тохиолдолд тэр дотор байгаа хамгийн нөлөөлөгдөх хэсгүүдээ.

О.Баасанхүү: -Ойлголоо. Та үг хэлэхдээ тодруулаад хэлчихээрэй. 

-Сайд хариулъя.

С.Чинзориг: -Ганбаатар гишүүн ээ, олон улсын байгууллагаас өгсөн зөвлөмж нь ямар зөвлөмж байна вэ гэдгийг би тодруулъя. Ажиллуулахыг хориглосон ажлын байрны жагсаалт гаргахыг гаргаж болохгүй гэж зөвлөмж өгөөд байна уу, ажиллуулж болно гэсэн жагсаалт гаргахыг болохгүй гэсэн зөвлөмж өгөөд байна уу гэдгийг нэлээн сайн тодруулаад танд албан бичгээр хариу өгье. Тэгээд Хөдөлмөрийн хуулийн өөрчлөлт дээр ч гэсэн энэ нэлээн яригдах байх.

О.Баасанхүү: -Гишүүд асуулт асуулаа.

-Үг хэлэх гишүүд байна уу?

Ганбаатар гишүүнээр асуулт дуусгая.

-Батзандан гишүүнд микрофон өгөөрэй.

Ж.Батзандан: -Өнөөдөр Байнгын хорооны хуралдааны үеэр хөгжлийн бэрхшээлтэй иргэдийнхээ төлөөллийг бид сонсох нь зүйтэй гэж бодож байгаа. Энэ хүмүүс бодит амьдралыг бидэнд бодитоор хэлж өгөөрэй гэж хүсэж байна. Ганбаатар гишүүний яриад байгаа, ер нь Байнгын хорооноос хөгжлийн бэрхшээлтэй иргэдийн эрхийг хангах тал дээр тодорхой чиглэл өгсөн, Засгийн газарт чиглэл өгсөн тогтоол баталж гаргах зайлшгүй шаардлагатай. Энэ ажлын хэсэгт яам, хөгжлийн бэрхшээлтэй иргэдийн төлөөлөл, Байнгын хорооны ажилтнууд орох байх.

Хөгжлийн бэрхшээлтэй иргэдийн эрхийн асуудал энэ судалгаанаас харахад аймаг, сум, орон нутаг, дүүрэг бүрд ялгаатай харагдаж байна. Зарим газар илүү, зарим газар эрхийн хангалт тааруу гэж харагдаж байгаа. Үүнийг бид илүү нарийвчлан харах нь зүйтэй байх. Ямар орон нутаг хөгжлийн бэрхшээлтэй иргэдэд илүү анхаарал тавьж байна вэ, ямар орон нутаг хуулийн хэрэгжилтийг хангахгүй байна вэ гэдэг шалгууруудаар бид хармаар байна.

Засгийн газрын үндсэн үүрэг бол хуулийн хэрэгжилтийг хангаж ажиллах чиг үүрэгтэй байгууллага. Хэрвээ тодорхой орон нутгууд гараад ирнэ, хөгжлийн бэрхшээлтэй иргэдийн эрхийг хамгаалах чиглэлийн хуулиудыг хэрэгжүүлэхгүй байгаа орон нутаг, засаг дарга байгаа бол тэр нөхдөд хариуцлага тооцох асуудлыг хүртэл бид ярих хэрэгтэй. Үүнийг бид тогтоолын төсөлдөө оруулж өгөх нь зүйтэй байх гэж бодож байна. Дээр нь, миний түрүүний гаргасан санал төрийн байгууллагууд. Ер нь дээд хүн гүйдлээ олбол доод хүн суудлаа олно гэж. Төрийн өмчит аж ахуйн нэгжүүд нь, сайд, дарга нар нь хөгжлийн бэрхшээлтэй иргэдийг ажлын байраар хангах үлгэр жишээгээ амьдрал дээрээ өөрсдөө үзүүлэх хэрэгтэй, Хөдөлмөрийн яамнаасаа эхлэх хэрэгтэй, Хөдөлмөрийн сайдаас өөрөө эхлэх хэрэгтэй. Ингэж ажлын байраар хангах аяныг эхлүүлэх хэрэгтэй.

Төр нь хувийн хэвшилд тулгалт хийдэг, хувийн хэвшлийг хэрэгжүүл гэж шаардахаасаа өмнө эхлээд төр нь өөрсдөө энэ хуулийн заалтуудаа хэрэгжүүлээд эхлэх хэрэгтэй гэдгийг бас тогтоолын төсөлд тусгамаар байна. Дээр нь, хөгжлийн бэрхшээлтэй иргэдийг авч ажлын байраар хангадаг олон аж ахуйн нэгжүүд байгаа. Энэ аж ахуйн нэгжүүдийг урамшуулдаг тогтолцоог илүү тодорхой болгож өгмөөр байгаа юм. Энэ хүмүүс нийгмийн хариуцлагаа ухамсарлаад энэ аж ахуйн нэгжүүд  хөгжлийн бэрхшээлтэй олон иргэдийн амьдралыг нуруун дээрээ үүрч явж байгаа. Тэр аж ахуйн нэгжүүдийг жишиг аж ахуйн нэгж болгож, Хөдөлмөрийн сайд нийгэмдээ үлгэр жишээ аж ахуйн нэгжүүд гэж зарлах хэрэгтэй. Тэр аж ахуйн нэгжүүдэд урам зориг өгөх хэрэгтэй. Өөрөөр хэлбэл, дандаа шийтгэдэг, шахдаг хуулиар дарамталдаг биш, урамшуулдаг, дэмждэг тогтолцоогоор манай нийгэм хөдөлнө. Энэ дээр анхаараарай гэдгийг хэлмээр байна. Тэгээд та бүхэнд амжилт хүсье.

О.Баасанхүү: -Сарангэрэл гишүүн.

Д.Сарангэрэл: -Батзандан гишүүний хэлсэн ерөнхий санааг би дэмжиж байна. Өөрийнхөө үгийг хэлэхээс өмнө би бас Хөдөлмөрийн сайдад талархал илэрхийлэхийг хүсэж байна. Өчигдөрхөн Байнгын хороодоор 2014 онд Засгийн газар маань улс орны нийгэм, эдийн засгийг хөгжүүлэх чиглэлд ямар ажил хийв гэдэг үндсэн чиглэл хэлэлцэх үед өөрийн биеэр ирж, хэдийгээр сүүлд томилогдсон ч гэсэн тайлангаа тавьсан цөөхөн сайд нарын нэг байгаа. Тэгээд сайд маань асуудлыг том, жижиг гэж ялгахгүйгээр ажил хэрэгчээр ханддаг. Тийм учраас хөгжлийн бэрхшээлтэй иргэдтэй холбоотой асуудлыг шийдвэрлэхэд сайд мөн ажил хэрэгчээр хандаж бас эерэг үр дүн гарахад нөлөөлнө гэдэгт би итгэлтэй байна. Тэгээд мэдээж хэрэг, хамгийн түрүүнд тогтоолтой холбоотойгоор саналаа хэлэх ёстой байх. Тийм үү, Баасанхүү дарга аа?

О.Баасанхүү: -Тогтоол гаргая гэвэл.

Д.Сарангэрэл: -Ер нь тогтоол гардаг ч бай, гардаггүй ч бай, 1.5-д байна. Хөгжлийн бэрхшээлтэй буюу одой хүн ажиллуулаагүй орон тоо тутамд сар бүр төлөх төлбөрийг төлүүлэх, хяналт тавих механизмыг боловсронгуй болгох, түүнчлэн төрийн байгууллагуудаар төлүүлэх арга хэмжээ авах гэсэн ийм заалт байна. Төрийн байгууллагуудаар төлүүлэх арга хэмжээ авах нь зүйтэй байх. Би төр иргэдээ, тэр дундаа хөгжлийн бэрхшээлтэй иргэдээ ажлын байраар хангах тэр үүргээ хувийн хэвшлийн аж ахуйн нэгжүүдэд даатгаад өөрөө ард нь үлдэх ёсгүй гэж үзэж байгаа шүү. Тийм учраас хэрвээ тогтоол гарах гэж байгаа бол энэ заалт дээр анхаарах хэрэгтэй. 

Хөгжлийн бэрхшээлтэй иргэдийг ажил, орлоготой болгохын тулд хүн бүр анхаарах ёстой. Үүнтэй санал нэг байна. Гэхдээ хөгжлийн бэрхшээлтэй иргэдийн маань ажлын чадвар, хөдөлмөрийн бүтээмж нь ямар байгаа вэ гэдгийг бид бас бодолцох ёстой. Авч ажиллуулах гээд оролдсон олон аж ахуйн нэгж байдаг юм билээ. Мэдээж хэрэг, аж ахуйн нэгж бүр ашигтай ажиллахыг хүснэ. Тэр хүсэлд нь нийцэх тал дээр хөгжлийн бэрхшээлтэй иргэдийн хувьд бас учир дутагдалтай байгаа. Иймд төр эн түрүүнд хөгжлийн бэрхшээлтэй иргэдээ мэргэжил эзэмшүүлэх, сургалтад хамруулах, ямар нэгэн зүйлийг чадвартай хийдэг болох тэр бололцоог нь хангачхаад, дараа нь аж ахуйн нэгжүүдэд ажил эрхлүүлэх талаар илгээснийхээ дараа торгууль шийтгэлээ ярих ёстой байх шүү. Тийм учраас хэрэв тогтоол гарах гэж байгаа бол төрийн ачааллыг аж ахуйн нэгжид өгөөд торгох тухай асуудал байж таарахгүй шүү. Түрүүн Чинзориг сайдын мэдээлэлд байна. Хөгжлийн бэрхшээлтэй иргэнийг ажиллуулаагүйн төлөө аж ахуйн нэгжүүдийг торгосноороо төр 500 сая төгрөг хуримтлуулчихсан байж байна. Энэ 500 сая төгрөгөө юунд хэрэглэсэн бол гэдэг тайлан бас эргээд шаардлагатай л байх. Тийм учраас сайныг нь урамшуулж, саарыг нь шийтгэдэг, хар цагааныг ялгадаг энэ чиглэлд ажиллахгүй бол болохгүй шүү. 

Өнөөдөр энэ асуудлыг хэрвээ Өргөдлийн байнгын хороогоор хэлэлцэж байгаа бол тодорхой шийдэлд хүрэх, тодорхой үр дүнд хүрэх, тэр дундаа хөгжлийн бэрхшээлтэй иргэд маань ажилтай болъё, бид нийгмийн амьдралд тэгш оролцоотой байя гэдэг энэ хүсэлд нь ямар нэгэн нөлөөлөл болохуйц ийм шийдэл гарах ёстой шүү гэдгийг хэлэх гэсэн юм.

О.Баасанхүү: -Ганбаатар гишүүн.

С.Ганбаатар: -Би богинохон ярья. Түрүүн хэлсэн. Олон улсын нэгдэж орсон конвенц гэвэл тусдаа асуудал. Харин олон улсын байгууллагын зөвлөмжөөр манай яам, Тамгын газар, Засгийн газар ажлаа явуулна гэж байхгүй. Энэ бас төртэй улс юм. Энэ дээр заасан хууль, журмаа хэдүүлээ хэрэгжүүлэхийн тулд түрүүний жагсаалт байна, мөн аж ахуйн нэгж, байгууллагууд хараагүй хүнийг ажиллуулах ажлын байрны жагсаалтыг Засгийн газар батална. Мөн 111.7 дахь заалтууд байгаа. Энэ хэсгүүдийг хэрэгжүүлэх тал дээр Байнгын хорооны тогтоолыг хугацаатайгаар өгье. Цаад тал нь энэ хаврын чуулганаар дүгнэлтээ гаргаж ирэх ёстой. Тэгээд хэрэгжилт дээр ойрын үед хөгжлийн бэрхшээлтэй иргэдийн төлөөллийн байгууллагатай гэрээ хийх юм уу, ямар ч гэсэн хэрэгжилтийн тал дээр хяналт, оролцоог нь хангаж ажиллана гэдэгт би итгэлтэй байна. Баярлалаа.

О.Баасанхүү: -Гишүүд маань ерөнхийдөө үг хэлж, асуулт асууж дууслаа. Тэгээд хуралд оролцож байгаа Хараагүй хүмүүсийн хөдөлмөр, сургалт үйлдвэрлэлийн захирал, өргөдөл гаргагч хоёр үг хэлэх хүсэлт тавьсан. Бас хөгжлийн бэрхшээлтэй иргэдийн асуудлаар ярьж байгаа учраас Их Хурлын гишүүн Батзандан ч гэсэн үг хэлүүлэх нь зүйтэй гэж санал гаргасан учраас энэ хоёр иргэнээр 2 минут үг хэлүүлье.

-Микрофон болгон ажилладаггүй учраас 4 дүгээр микрофон дээр солигдоод суух нь зүйтэй байх. 

Ганчимэг, Болдсайхан гэдэг хоёр хүнээр 2 минут үг хэлүүлье. Ер нь бид асуудлуудаа дэлгэрэнгүй танилцуулаад ярьсан байгаа учраас.

З.Болдсайхан: -Юуны өмнө Өргөдлийн байнгын хороон дээр хөгжлийн бэрхшээлтэй иргэдийн асуудлаар мэдээлэл сонсож хэлэлцэж байгаа явдалд талархаж байна. Хөгжлийн бэрхшээлтэй иргэдийн хөдөлмөр эрхлэлтийг нэмэгдүүлэх, үүнийг дэмжих асуудал нь өөрөө их цогц ойлголт юм. Зөвхөн Хөдөлмөрийн тухай хууль, Нийгмийн хамгааллын тухай хуулийн асуудал биш. Нийтдээ хөдөлмөр эрхлэлтийг яаж дэмжих вэ гэхээр хамгийн гол нь нэгдүгээрт, тэдний хөдөлмөрийн зах зээлийг нь бодлогоор хамгаалах. Сая яригдаад байсан хоёр хуулийн заалтын дагуу жагсаалт алга байна гээд байгаа юм Энэ жагсаалтыг гаргаж болохгүй гэдэг зөвлөмжийг яагаад ингэж өгч байна вэ гэхээр, энэ жагсаалтыг яагаад гаргах ёстой вэ гэдгээ буруу тайлбарласан учраас, олон улсын байгууллага буруу ойлголт аваад байгаа юм. Жишээлбэл, хөгжлийн бэрхшээлтэй иргэдийн ажиллаж болох ажлын жагсаалт гээд гаргачихвал буруу. Тэргүүн ээлжинд ажиллах ёстой, дэмжлэг үзүүлэх ёстой ажлын байрны жагсаалт гэж гарах ёстой. Гэх мэтээр манайхан асуудлаа буруу ойлгуулж, буруу томьёолж байгаа учраас ингэж саад учраад байгаа юм. Үүнийг цаашдаа энэ хоёр хууль хоёулаа шинэчлэгдсэн найруулгаар орж ирэх байх. Энэ дээр нэр томьёоны хувьд нь засах ёстой.

Хоёрдугаарт гэвэл, хөгжлийн бэрхшээлтэй иргэдийн бүтээгдэхүүнийг худалдан авах асуудлыг хуулиар дэмжиж зохицуулж өгөхгүй бол, бидний товч ярьдгаар Тендерийн тухай хууль гээд байгаа шүү дээ. Энэ хуульд өөрчлөлт оруулж хөгжлийн бэрхшээлтэй иргэдийн үйлдвэрлэж байгаа бүтээгдэхүүнийг тендергүйгээр тэргүүн ээлжинд худалдаж авч байх шийдвэр гаргахгүй бол мянган бүтээгдэхүүн үйлдвэрлээд энэ нь өөрөө борлогддоггүй. Ердийн зах зээл дээр очоод өрсөлдөхөд энгийн иргэдээс заавал ялгагддаг байхгүй юу.


Гуравдугаарт, нэг зүйл бол татварын бодлого, тэр дундаа НӨАТ-ын асуудал байгаа юм. Угаасаа хөгжлийн бэрхшээлтэй иргэдийн үйлдвэрлэж байгаа бараа, бүтээгдэхүүн, үйлчилгээний өртөг ямар нэгэн хэмжээгээр заавал өндөр гардаг. Тийм учраас үүнийг НӨАТ-аас чөлөөлж өгөх нь нэн тэргүүний асуудал гэсэн ийм бодлогын тал, талын олон асуудлыг цогцоор нь авч үзвэл эцсийн үр дүн харьцангуйгаар гайгүй гарах байх гэсэн санал байна.

О.Баасанхүү: -Ганчимэг. 

Г.Ганчимэг: -Баярлалаа. Хөгжлийн бэрхшээлтэй иргэний хөдөлмөрлөх эрхийн талаар өнөөдрийн хэлэлцүүлэгт, түрүүн Өргөдлийн байнгын хороо болон Нийгмийн бодлогын байнгын хороодод  би өөрийн саналаа бичгээр өгсөн. Энэ дээр би нэмж дурдахад, ер нь хөгжлийн бэрхшээлтэй иргэний ажил, хөдөлмөр эрхлэх дээр хөгжлийн бэрхшээл гэдэг бол ерөнхий нэг ойлголт. Тийм учраас тухайн хүнд нь тохирсон ажлын байрыг бий болгох талыг түлхүү олгох нь тохиромжтой болов уу гэж би саналаа хэлж байна. Энд тухайн хүнд биш, мэргэжлийн ур чадвар эзэмших тэр ур чадваруудыг сургалтад хамруулж өгөх хэрэгтэй гэж би бодож байна. Баярлалаа.

О.Баасанхүү: -Баярлалаа. Гишүүдээс, нэгэнт хурлаар заавал тодорхой нэг шийдвэр гаргая, Байнгын хорооноос Засгийн газарт чиглэл өгсөн тогтоолын төсөл гаргая гэж байгаа. Одоо энэ тогтоол батлах талаар би  тогтоолын төслийг уншиж танилцуулбал зөвшөөрөх үү?

Их Хурлын Байнгын хорооны тогтоол. Засгийн газарт чиглэл өгөх тухай.

Монгол Улсын Их Хурлын тухай хуулийн 19 дүгээр зүйлийн 19.2 дахь заалт, 21 дүгээр зүйлийн 21.5 дахь хэсэгт заасныг үндэслэн Өргөдлийн байнгын хорооноос ТОГТООХ нь:

1.Хөгжлийн бэрхшээлтэй иргэний хөдөлмөрлөх эрхийн талаарх иргэдийн өргөдлийн дагуу Хөдөлмөрийн сайдын мэдээлэл сонссонтой холбогдуулан дараах арга хэмжээ авч хэрэгжүүлэхийг Монгол Улсын Засгийн газар /Ч.Сайханбилэг/-т чиглэл болгосугай.


1.1.Хөгжлийн бэрхшээлтэй иргэний нийгмийн хамгааллын тухай хуулийн 8 дугаар зүйлийн 8.4 дэх хэсэгт аж ахуйн нэгж, байгууллагад хараагүй хүнийг ажиллуулах ажлын байрны жагсаалтыг Засгийн газар батална гэж заасны дагуу уг жагсаалтыг баталж мөрдүүлэх;


1.2.Хөдөлмөрийн тухай хуулийн 111 дүгээр зүйлийн 111.7 дахь хэсэгт аж ахуйн нэгж, байгууллагын хөгжлийн бэрхшээлтэй иргэний эрхлэх боломжтой ажил, мэргэжлийн жагсаалтыг хөдөлмөрийн асуудал эрхэлсэн Засгийн газрын гишүүн батална гэж заасны дагуу уг жагсаалтыг баталж мөрдүүлэх;


1.3.хөгжлийн бэрхшээлтэй иргэний эрхлэх боломжтой ажил, мэргэжлийн жагсаалтад заасан мэргэжлийг эзэмших, мэргэшүүлэх, сургалтад хамруулах арга хэмжээ авах;


1.4.Хөдөлмөр эрхлэх санд энэ чиглэлээр төвлөрүүлсэн хөрөнгийг хөгжлийн бэрхшээлтэй иргэний хөдөлмөр эрхлэлтийг дэмжих зориулалтаар зарцуулах хяналтыг чангатгах;


1.5.хөгжлийн бэрхшээлтэй буюу одой хүн ажиллуулаагүй орон тоо тутамд сар бүр төлөх төлбөрийг төлүүлэх хяналт тавих механизмыг боловсронгуй болгох, төрийн байгууллагуудаар хуулийн хэрэгжилтээ хангуулах арга хэмжээ авах.

2.Тогтоолын биелэлтийг 2016 оны хаврын чуулганы хугацаанд багтаан тус Байнгын хорооны хуралдаанд танилцуулахыг Монгол Улсын Засгийн газар /Ч.Сайханбилэг/-т, Хөдөлмөрийн яам /С.Чинзориг/-д, Хүн амын хөгжил, нийгмийн хамгааллын яам /С.Эрдэнэ/-д тус тус чиглэл болгосугай.



Өргөдлийн байнгын хорооны дарга Баасанхүү гэсэн байна.

Зөвхөн энэ тогтоолтой холбоотой асуух юм уу, санал хэлэх гишүүн байна уу?

-Хаянхярваа гишүүнээр тасалъя.

Сарангэрэл гишүүний микрофоныг өгье.

Д.Сарангэрэл: -Ерөнхийдөө ярилцаад тогтоол гаргах нь зүйтэй гэж үзэж байх шиг байна. Ийм тохиолдолд 1.5-д байгаа хөгжлийн бэрхшээлтэй иргэнийг ажиллуулаагүй орон тоо тутамд сар бүр төлөх төлбөрийг төлүүлэх гэдэг дээр би дахин хэлэхэд, аж ахуйн нэгжүүддээ төрийн функцийг даалгаж, хүнд ачаа үүрүүлэх ёсгүй гэж үзэж байгаа юм. Үүгээрээ ер нь аж ахуйн нэгжүүдэд хөгжлийн бэрхшээлтэй иргэд ажиллах ёсгүй гэж огт хэлж байгаа юм биш шүү. Хамгийн гол нь бид энэ тогтоолдоо тусгачихлаа шүү дээ. Эхлээд хөгжлийн бэрхшээлтэй иргэд эрхэлж болох ажил, мэргэжлийнх нь ажил, мэргэжлийнх нь жагсаалтыг гаргая. Тэгээд хөгжлийн бэрхшээлтэй иргэддээ тодорхой хэмжээний мэргэжлийн ур чадвар суулгая, сургалтад хамруулъя. Үүнийхээ дараа хөгжлийн бэрхшээлтэй иргэдэд ажлын байрны саналын байдал, ажил эрхлүүлсэн байдал ямар байна вэ гэдэг энэ үр дүнгийн дараа торгох, шийтгэх асуудал яригдах ёстой болохоос биш, хэрвээ бид одоо ийм шийдвэр гаргачих юм бол өнөөдөр Мэргэжлийн хяналтын газар аж ахуйн нэгжүүдэд очоод танайд 25 хүн тутамд 4 хөгжлийн бэрхшээлтэй иргэн ажиллах ёстой, алга байна гээд хөдөлмөрийн хөлсний доод хэмжээ буюу 1 хүнээр тооцоод 96 мянган төгрөгийн торгууль тавих нь байна шүү дээ.

Өнөөдөр аж ахуйн нэгжүүдийн маань ачаалал ямар байгаа билээ, эдийн засгийн байдал маань ямар байгаа билээ. Тийм учраас Баасанхүү дарга аа, 1.5-ыг хасах саналтай байна.

О.Баасанхүү: -Хаянхярваа гишүүний саналыг сонсъё.

Д.Хаянхярваа: -Бид хөгжлийн бэрхшээлтэй иргэдийн талаар хууль тогтоолын хэрэгжилтийг авч хэлэлцэж байгаа нь сайн хэрэг гэж бодож байна. Ер нь хөгжлийн бэрхшээлтэй иргэдийн талаар авах арга хэмжээний тухай Засгийн газрын тогтоол, янз бүрийн хуулиуд бүгд байдаг. Үүнийг хэрэгжүүлэх чиглэлээр Засгийн газрын төвшинд ч тэр, орон нутгийн төвшинд ч тэр, аж ахуйн нэгжийн төвшинд ч гэсэн шаардлага тавьж ажиллуулах үндсэн шаардлага байгаа юу гэвэл байгаа. Энэ хуулийн хэрэгжилтэд хяналт тавьж ажиллах шаардлага байгаа юу гэвэл бас байгаа. Үүнийг ойлгож байна.

Ер нь бид Байнгын хорооноос тогтоол гаргахыг дэмий юм болов уу гэж бодож байна. Бид нар үнэндээ Засгийн газарт өгч байгаа чиглэл ч гэдэг юм уу, тогтоол ч гэдэг юм уу, ер нь Монгол Улсын төрийн дээд байгууллагуудаасаа доод байгууллага руугаа өгөгдсөн тогтоол, зөвлөмж, чиглэл ерөөсөө багадаагүй. Ийм өгөгдсөн чиглэлүүд хангалттай байгаа. Хамгийн гол нь энэ хуулийн хэрэгжилтийг, энэ өгч байгаа бичиг баримт, гаргаж байгаа тогтоолын хэрэгжилт нь хаана байна вэ гэдэг асуудал байгаа байхгүй юу. Тийм учраас бид нэгэнт Засгийн газар Улсын Их Хурлаас гаргасан хууль тогтоолын хэрэгжилтийг хангаж ажиллах үндсэн үүрэгтэй учраас тэр хүрээн дотроо л ажлаа хийх хэрэгтэй гэдэг юмыг бид Байнгын хорооноос зөвлөж, энэ хурлын протоколоор тэмдэглэж өгөөд, тодорхой хугацааны дараа харин бид энэ хуулийн хэрэгжилтийг тухайн байгууллагуудаар газар дээр нь шалгаж болох юм. Түүний дараа үнэхээр хэрэгжихгүй байгаа тохиолдолд дараагийн шатны арга хэмжээг авах нь зүйтэй болов уу гэж бодож байна.

Бид юм л бол тогтоол гаргаад түүнд нь хяналтаа тавь гэж өгөөд байдаг, тэгээд хэрэгжихгүй баахан юм яриад байх нь сүүлийн үед ч нийгэмд таатай биш байна гэж би үзэж байгаа. Тийм учраас шат шатандаа ажлаа л зөв хийвэл бидэнд бичиг цаасны хэрэггүй юм гэж үзэж байна.

О.Баасанхүү: -Шалгаад ерөнхийдөө ажил нь явахгүй болохоор тогтоол гаргах тухай санал гаргасан юм. Гэхдээ нэгэнт тогтоол гаргах хэрэггүй гэж зарчмын зөрүүтэй санал гаргаж байгаа учраа санал хураалт явуулъя. Өөрөөр хэлбэл, тогтоол гаргах нь зүйтэй юу, тогтоол гаргахгүйгээр протоколоор чиглэл өглөө гэж ойлгох уу гэсэн асуудлаар санал хураая. Санал хураалтаар магадгүй тогтоол гаргах нь зүйтэй гэвэл тогтоолоо батлах эсэхээр санал хураая гэсэн ийм саналтай байна.

Тогтоол батлах нь зүйтэй эсэхээр санал хураалт явуулъя. Чиглэл өгсөн тогтоол батлах уу, батлахгүй юу гэдгээр. Тогтоол батлахгүй гэвэл протоколоор. Тогтоол батална гэвэл саяын тогтоолыг хэлэлцээд баталъя.

Санал хураалт явуулъя.

Энэ хурлын явцад яамдад чиглэл өгсөн тогтоол батлах уу, эсвэл огт батлахгүйгээр энэ хурлын протоколоороо чиглэл өгсөн гэж тооцох уу гэдэг л байна. Асуулт нь тогтоол батлах, эс батлахаар. Өөрөөр хэлбэл, тогтоол гаргая гэдгээр санал хураая. Дэмжигдэхгүй бол гаргахгүй гэсэн үг.


Тогтоол гаргая гэдгээр санал хураая.

Зөвшөөрсөн

44.4 хувийн саналаар дэмжигдсэнгүй.

Тогтоол гаргах шаардлагагүй гэж үзэж байна.

Эхний асуудлыг ингээд дуусгая. Протоколоор үндсэн чиглэл өглөө. Байнгын хорооны даргын хувьд ерөнхийдөө хурлын протоколтой холбоотой мэдээллийг та нарт хүргүүлье. Ирсэн бүх хүмүүст баярлалаа.

Хоёр дахь асуудал руугаа оръё.

Хоёр. Төрийн өмчийн хувьчлал, төрийн өмчийн аж ахуйн нэгжийн менежментийн талаар баримтлах бодлого, авч хэрэгжүүлэх арга хэмжээний талаарх Монгол Улсын сайд, Засгийн газрын Хэрэг эрхлэх газрын дарга С.Баярцогтын мэдээллийг сонсъё.

Иргэн Чулуунбатаас Төрийн өмч хувьчлалын асуудлаар ирүүлсэн өргөдлийн дагуу Улсын Их Хурлын гишүүн Одонтуяа, М.Энхболд энэ асуудлыг судлан ажиллаж байгаа. Энэ хүрээнд өнөөдөр Төрийн өмчийн хувьчлал, төрийн өмчийн аж ахуйн нэгжийн менежментийн талаар баримтлах бодлого, авч хэрэгжүүлэх арга хэмжээний талаарх Монгол Улсын сайд, Засгийн газрын Хэрэг эрхлэх газрын дарга Баярцогт мэдээлэл хийнэ.

Хуралдаанд оролцох хүмүүсээ танилцуулъя.

Монгол улсын сайд, Засгийн газрын Хэрэг эрхлэх газрын дарга Баярцогт, Төрийн өмчийн хорооны орлогч дарга Төмөрбаатар гэж хүн байгаа. Засгийн газрын Хэрэг эрхлэх газрын ахлах референт Баярмагнай, Төрийн өмчийн хорооны Тамгын газрын дарга Ц.Одмаа, Төрийн өмчийн хорооны Төрийн өмчийн хувьчлал, өөрчлөн байгуулалтын асуудал хариуцсан ахлах мэргэжилтэн Эрэвгийлхам, өргөдөл гаргагч иргэн Чулуунбат нар байна.

-Сайдын мэдээллийг сонсъё. Баярцогт сайдын микрофоныг өгнө үү.

С.Баярцогт: -Байнгын хорооны дарга, эрхэм гишүүд ээ, биднийг танилцуул гэж тавьсан асуудал бол их том асуудал байгаа. 1991 оноос өнөөдрийг хүртэл хийгдсэн төрийн өмчийн хувьчлалын үр дүн, цаашид баримтлах бодлогын талаар мэдээлэл хийе гэсэн. Тэгэхээр одоо миний хийх товчхон мэдээлэл гэхэд л таван хуудас. Ямар ч гэсэн протоколд үлдэх учраас уншчихъя. Гол санаагаа хэлэх гэхээр энэ чинь угаасаа болохооргүй шүү дээ. 24 жилийн ажлыг би үечилж үзээд тайлбарлахгүй бол хүнд болно.

О.Баасанхүү: -Ямар ч гэсэн бидэнд мэдээлэл өгмөөр байна. Ямар аргаар хийхээ та өөрөө сонго.

С.Баярцогт: -Дэлгэрэнгүй мэдээллийг гишүүдэд тараачихсан байгаа.

Өмч хувьчлалын үйл явц, үр дүнгийн талаар. 

Монгол Улсын эдийн засгийн бүтцийг зах зээлийн зарчимд шилжүүлэх хувийн хэвшилд тулгуурласан эдийн засгийг бий болгох, өөрчлөн байгуулах ажлын хүрээнд хэрэгжүүлсэн төрийн өмчийг хувьчлах ажил эхлээд 24 жил өнгөрч байна. Хувьчлалын үйл явц өөрийн хөгжлийн тодорхой үе шатыг дамжин туршлага болж ирлээ. Манай орны нийгэм, эдийн засгийн амьдралын үндсэн өөрчлөлтүүдийн нэг болох хувьчлалын үйл явц нь өөрийн онцлогтой хөгжлийн тодорхой шатыг дамжсан түүхэн үйл явдал юм.
Хуучин социалист системийн орнуудад хувьчлалыг газар, үл хөдлөх эд хөрөнгө болон бусад хөрөнгийг нийгэмчлэхээс өмнө эзэмшиж байсан хуучин эздэд нь буцааж өгөх, аж ахуйн нэгжүүдийг дуудлагын худалдаагаар худалдах, бүх иргэддээ хувьчлалын тасалбар тараах зэрэг өөр, өөрийн онцлогт тохирсон хувьчлалын аргыг хэрэглэж ирсэн. 

Монгол орны хувьд ч гэсэн дэлхий дахины шинжтэй энэхүү үйл явцын гадна үлдэж хоцроогүй. Улсын Бага Хурлаас 1990 онд Иргэний хуульд нэмэлт, өөрчлөлт оруулж Монгол Улс өмчийн олон хэлбэр, түүний дотор хувийн өмч байж болох, түүний эрхийг бусад өмчийн адил төрөөс хамгаалах тухай заалтыг оруулсан өмчийн харилцааг бүхлээр нь өөрчилсөн үндсэн шийдвэр болсон юм. Тухайн үед Засгийн газар Төрийн өмчийг хувьд шилжүүлэх замаар төрийн өмчийн харилцаа, өмчийн харилцааг өөрчлөх асуудлыг мөрийн хөтөлбөртөө тусгаж оруулсан. Ингээд өмч хувьчлалын үзэл баримтлалд хувьчлалын эхний шатанд тухайн үеийн улс ардын аж ахуйн нийт хөрөнгийн 44 хувийг буюу нийтийн хоол, худалдаа, ахуйн үйлчилгээ, мал аж ахуй, газар тариалан, хөнгөн хүнс, мод, барилгын үйлдвэрлэлийн салбарыг бүрэн хувьчилна гэж заасан. Ингэхдээ хувьчлалын ажлыг эхлүүлдэг гарааны ижил тэгш нөхцөл буюу иргэн болгондоо хөрөнгө оруулалтын эрхийн бичгийг олгосон байгаа.

Хувьчлалын эхний үед тухайн үеийн үнэлгээгээр 21 тэрбум төгрөгийн хөрөнгийг Монгол Улсын иргэн бүрд 10 мянган төгрөгийн хөрөнгө оруулалтын эрхийн бичиг буюу ваучерыг ашиглаж олгосон байгаа. Монгол орон даяар 1991 оны 6 сарын 24-ний өдөр анхны дуудлага худалдаа явагдаж Улаанбаатар хотын зарим дэлгүүр, нийтийн хоолны газрууд хамрагдсан байгаа. Ингээд улс орон даяар жижиглэн худалдаа, нийтийн хоолны 2100, аж ахуйн үйлчилгээний 2500 цэгийг хувьчилсан.

Д.Хаянхярваа: -Баасанхүү дарга аа, одоо бүр ийм түүхийг ярих шүү дээ.

С.Баярцогт: -1991 оноос хойш ярь гэсэн юм чинь, тэгээд би яаж ярих юм бэ?

Д.Хаянхярваа: -Асуух юмаа асуугаад явахаас биш, 1991 оноос хойших түүх ярихаар.

О.Баасанхүү: -5 минут дотор мэдээлэл өгнө л дөө. Мэдээлэл минуттай шүү дээ. Гол, гол юмаа л ярьчихгүй юу. Бид нар бас түүхээ мэднэ шүү дээ. Сүүлийн үйл явцууд юу болоод байгаа талаар.

С.Баярцогт: -Би түүнийг ярья. Хувьчлалын эхний шат бол 1990-1995 он буюу бид нарын ярьдаг нийтийн хэллэгээр масс хувьчлал гэдэг энэ хувьчлал явагдсан. Энэ их хувьчлалын үр дүнд 14 тэрбум төгрөг, бага хувьчлалын үр дүнд 6 тэрбум төгрөг. Өөрөөр хэлбэл, дэвшүүлж тавьсан зорилтоо 1990-1995 оны хооронд бүрэн биелүүлсэн. Энэ хугацаанд нийт 1 сая 300 мянган иргэн хувьцаа эзэмшигч болсон, 24,6 сая малыг үнэгүй хувьчилсан.

Хоёрдугаар үе шат нь 1996-2000 он. 1996 оны 5 дугаар сард Төрийн болон орон нутгийн өмчийн тухай хууль батлагдаж гарснаар энэ ажиллагаа эхэлсэн. Энд 1 мянга шахам үл хөдлөх хөрөнгө, аж ахуйн нэгжүүдийг хувьчилсан байгаа. Хувьчлахдаа барилга байгууламж, үл хөдлөх хөрөнгүүд, компанийн зарим хувьцааг багцалж хувьчилсан ийм үр дүн гарсан. Үүний үр дүнд мөн яг үүнтэй зэрэгцүүлээд манай хот, хөдөөгийн 87 мянган айл, өрхөд амьдарч байсан орон сууцыг нь үнэгүй хувьчилсан ийм арга хэмжээнүүд болсон.

Хувьчлалын гуравдугаар үе бол 2000 оноос эхэлсэн. Энэ хугацаанд нэлээн үнэ цэнэтэй аж ахуйн нэгжүүд буюу Худалдаа хөгжлийн банк, Хөдөө аж ахуйн банк, АПУ зэрэг компаниудыг хувьчилсан. Энэ дүнд нийтдээ 70 гаруй аж ахуйн нэгжүүдийг тухайн үеийн үнэлгээгээр 50 орчим тэрбум төгрөгөөр хувьчилж оруулсан байгаа. Энэ үйл ажиллагаанд улсын хэмжээнд өмч хувьчлалын комисс сум, дүүргүүдэд 400 шахам өмч хувьчлалын комисс, дараа нь Засгийн газрын үндсэн бүтцэд Төрийн өмчийн хороо гэсэн агентлаг, аймаг, нийслэлд Өмчийн газар гэсэн газруудыг байгуулж энэ үйл ажиллагааг явуулсан байгаа. Үнэ цэнэтэй аж ахуйн нэгжүүд бий болгож байж хувьчилъя гэдэг зарчмаар бид тухайн, тухайн үеийн Засгийн газрууд өөрчлөн байгуулалтын ажлуудыг гадны туслалцаатайгаар хийж хэрэгжүүлсэн. Тэгээд дараа нь үнэ цэнэтэй аж ахуйн нэгж болгож хувьчилсан.

Энэ дотроос ХААН банк хамгийн амжилттай хувьчлалын загвар болсон. Эхлээд хөрөнгө оруулалтаа хийж байгаад, дараа нь үнэ цэнэтэй хувьчилсан. Ер нь хувьчилсны дараа эзэндээ очоод үйл ажиллагаа нь жигдэрч, өмнөх байдлаасаа илүү сайжирсан аж ахуйн нэгжүүдийн хувьд бол “Алтан тариа”, “АПУ”, “Спирт бал бурам”, “Номин”, “Дархан-Нэхий”, “Ээрмэл”, “Говь”, “НИК”, Худалдаа хөгжлийн банк гэсэн ийм компаниудыг дурдаж болно. 

Ингээд 2005 оноос эхлээд тухайн дөрөв, дөрвөн жилээр өмч хувьчлалын үзэл баримтлалыг баталдаг болсон. Төрийн өмчийг 2005-2010 онд хувьчлах, өөрчлөн байгуулах үндсэн чиглэлийг 2005 онд 48 дугаар тогтоолоор баталсан. Энэ баталсан тогтоолын дагуу түлш, эрчим хүчний салбарт хувьчлал өөрчлөлт хийх, иргэний нисэхийн салбарт хувьчлал өөрчлөлт хийх, харилцаа, холбоо, мэдээлэл технологийн салбарт хувьчлал өөрчлөлт хийх, төмөр замын салбарт өөрчлөн байгуулалт хийх, нийгмийн салбарын хувьчлал өөрчлөн байгуулалт, орон сууцны хувьчлал, боловсрол, соёл, шинжлэх ухаан, эрүүл мэндийн салбарын хувьчлалын өөрчлөн байгуулалт гэсэн ийм зүйлүүд явуулсан.

О.Баасанхүү: -5 минут гэсэн, бүр 7 минут гараад явчихлаа.

С.Баярцогт: -Би одоохон дуусгалаа. 

Гуравт нь, төрийн өмчийг 2010-2012 онд хувьчлах, өөрчлөн байгуулах үндсэн чиглэлийг бас 2010 оны 11 дүгээр сард гаргасан. Үүнийхээ дагуу бас тодорхой хэмжээний хувьчлалыг хийж гүйцэтгэсэн. Ингээд 1991-2014 оны хооронд нийт хувьчлал хийсэн тухайн үеийн оны үнийн дүнгээр 202,6 тэрбум төгрөгийн хувьчлалын ажлыг зохион байгуулсан байна. 2012 онд байгуулагдсан Засгийн газар 2014-2016 оны хувьчлах, өөрчлөн байгуулах үндсэн чиглэлийг Улсын Их Хуралд өргөн бариад хэлэлцэх эсэхийг нь шийдсэн. Тэгээд хэлэлцүүлэгт явж байгаа ийм зүйлүүд байгаа гэдгийг хэлэх гэсэн юм. Баярлалаа.

О.Баасанхүү: -Сайдын мэдээлэлтэй холбоотой асуулттай гишүүдийн асуултыг авъя. Кнопоо дарна уу.

Батзандан гишүүн, Ганбаатар гишүүн, би өөрийнхөө нэрийг оруулаад асуулт тасалъя.

-Батзандан гишүүн асууна уу.

Ж.Батзандан: -Засгийн газрын Хэрэг эрхлэх газрын дарга Баярцогт ирж Өргөдлийн байнгын хороон дээр танилцуулга хийж байгаад талархаж байна. 1990 оноос хойш хийгдсэн хувьчлалын алдаа, оноо, завхрал будлианыг бид хангалттай мэднэ. Өнөөдөр бас хямралын хүнд цаг үе, эдийн засгийн амаргүй цаг үе тохиож байгаа учраас Засгийн газар хувьчлалын хөтөлбөр, бодлого гаргаж Улсын Их Хурал руу оруулж ирсэн. Улсын Их Хурал бас хэлэлцэж зарим хэсгийг нь дэмжсэн байгаа.

Нийгмийн салбарын хувьчлалтай холбоотой асуудал иргэдийн анхаарлыг ихээхэн татаж байгаа. Энэ удаагийн Засгийн газрын төлөвлөгөөнд ороод байгаа хувьчлалууд өмнөх хувьчлалын алдаа, завхралыг давтахгүй байх талаар ямар арга хэмжээ авч байгаа вэ? Ямар онцлогтой хувьчлал болж байгаа вэ? Хувьчлалын үйл ажиллагаа, бэлтгэл ажил хэдэн хувьтай явж байна вэ гэдэг талаар мэдээлэл өгөөч гэж хүсэж байна.

О.Баасанхүү: -Сайд хариулъя.

С.Баярцогт: -Төрийн өмчийг 2014-2016 онд хувьчлах, өөрчлөх энэ үндсэн чиглэл Улсын Их Хуралд хэлэлцүүлэгт байгаа. Энэ батлагдсаны дараа үйл ажиллагаа нь явагдана. Түүнээс наана хувьчлалын үйл ажиллагаа өргөн далайцтай, бодлогын хэлбэртэй явагдахгүй байгаа. Яагаад гэвэл өмнөх үзэл баримтлал нь 2010-2012 оны хооронд гэдгээр хийгдээд дуусчихсан. Төрийн болон орон нутгийн өмчийн тухай хуулийн дагуу тухайн Засгийн газрын дөрвөн жилдээ хувьчлах, өөрчлөн байгуулах үзэл баримтлалаа батлуулаад тэнд орсон жагсаалтад байгаа компаниудын хувьчлалын асуудал, өөрчлөн байгуулалтын асуудлыг ярьдаг. Тэгэхээр Улсын Их Хурал энэ асуудлыг хэлэлцэж баталсны дараа л асуудал нь жигдэрнэ гэсэн ийм зүйл байгаа. Та бүхэн санаж байгаа байх. Зарим жилд төсөв батлахад бид хувьчлалын орлогыг ноль /0/-иор тавьдаг. Өөрөөр хэлбэл, тодорхой зорилт, хөтөлбөр батлагдаагүй байдаг учраас тэндээс орлого орохгүй гээд. Харин 2015 оны төсвийг батлахад 181 тэрбум төгрөгийг өмч хувьчлалын орлогоос орно гээд ингээд тавьчихсан. Үүнтэйгээ уялдуулаад 2014-2016 онд хувьчлах, өөрчлөн байгуулах үндсэн чиглэлийг оруулчихсан байгаа. Тэгэхээр Улсын Их Хурлын шийдвэр гаргасны дараа энэ бүгд шийдэгдэнэ.

Асуудлын хувьд нийгмийн салбар дээр оруулсан баримт бичиг дотор, малгай дотор хувьчлал, өөрчлөн байгуулах гэдэг үгээс болоод их, дээд сургууль, эмнэлгүүдийг хувьчлах гэж байна гэсэн буруу ойлголт гарсан. Энэ талаар Засгийн газраас тайлбар өгсөн. Дээр нь Боловсрол, соёл, шинжлэх ухааны сайд, Эрүүл мэнд, спортын сайд нар энэ талаарх тайлбаруудыг радио, телевиз, олон нийтийн хэвлэл, мэдээллийн хэрэгслүүдээр тайлбарласан байгаа. Ерөөсөө, Засгийн газраас оруулж байгаа гол санал нь эмнэлэг, их, дээд сургуулиудын удирдах зөвлөл болон захирлыг нь улс төрийн томилгоотой байгааг нь болиулъя, удирдах зөвлөлүүдийг нь Засгийн газар сонгуулийн үр дүнгээс хамаардаг энэ хэлбэрээс нь гаргая. Олон улсын жишигт нийцүүлсэн, өөрөөр хэлбэл, биеэ даасан удирдах зөвлөлтэй болгоод явуулдаг ийм л өөрчлөлтүүдийг хийе гэсэн санааг оруулж ирсэн байгаа.


Хоёрдугаарт, эрүүл мэндийн салбар дээр дахиад нэг оруулж ирсэн санаа нь юу байна вэ гэхээр одоо баригдаж байгаа, хөрөнгө оруулалт нь хийгдэх боломжгүйгээс болоод зогсчихсон байгаа эмнэлгүүд дээр хувийн хэвшлээс нэмэлт хөрөнгө оруулалт хийгээд, менежментийг нь ингээд менежментийн баг тодорхой хугацаагаар хэрэгжүүлээд явах энэ боломжуудыг нь нээж өгье гэсэн ийм үзэл санаануудыг өмч хувьчлалын өөрчлөн байгуулалтын үзэл баримтлал дотор суулгаж өгсөн байгаа. Хэлэлцэх эсэх явцад гишүүд саналуудаа нэлээн хэлсэн ийм зүйл байгаа гэдгийг хэлэх гэсэн юм. Баярлалаа.


О.Баасанхүү: -Тодруулъя.


Ж.Батзандан: -2014-2016 оны хувьчлалын жагсаалт удахгүй Улсын Их Хурлаар батлагдах байх. Төсвийн орлогыг бид тодорхой хэмжээгээр төсөвлөсөн учраас энэ явах байх гэж харж байгаа. 2010-2012 оны хооронд Дарханы төмөрлөгийн үйлдвэрийг менежментийн хувьчлалаар өмнөх Засгийн газрын үед өгсөн гэж надад мэдээлэл ирсэн. Менежментийн хувьчлалаар очихдоо уул уурхайн лицензүүд нь хамт явсан гэсэн тийм мэдээлэл иргэдийн зүгээс яриад байгаа. Энэ дээр, Дарханы төмөрлөгийн үйлдвэр дээр менежментийн хувьчлал хир үр дүнтэй явж байна гэж Засгийн газрын Хэрэг эрхлэх газрын дарга харж байна вэ?


Ер нь хувьчлал өөрөө хууль бусаар явсан тохиолдолд менежментийн хувьчлал хийхэд байгуулсан гэрээ хүчингүй болгох, тодорхой хариуцлага тооцох энэ чиглэлийн заалт хэрэгжиж байгаа юу?


О.Баасанхүү: -Баярцогт сайд хариулъя.


С.Баярцогт: -Тодорхой объекттой холбоотой асуудлуудыг Төрийн өмчийн хороо хариулбал илүү дэлгэрэнгүй мэдээлэл өгөх байх.


-Одмаа нэрээ хэлээд хариулаарай.


О.Баасанхүү: -Төрийн өмчийн хороо хариулна уу.


Ц.Одмаа: -Төрийн өмчийн хорооны Тамгын газрын дарга Одмаа. Дарханы төмөрлөгийн үйлдвэр хувьцаат компанийг нээлттэй уралдаант шалгаруулалтын аргаар хувьчилна гэж 2010-2012 оны үндсэн чиглэлийн үзэл баримтлалд туссан байгаа. Үүний дагуу 2013 онд концессын гэрээгээр Дарханы төмөрлөгийн үйлдвэрийг 30 жилийн хугацаатай концессын гэрээгээр хувийн хязгаарлагдмал хариуцлагатай компанид шилжүүлээд өгчихсөн. Эдийн засгийн хөгжлийн яам энэ ажлыг хариуцан гүйцэтгэсэн байгаа.


О.Баасанхүү: -Үр дүнгийн талаар ямархуу байгаа талаар мэдээлэл байгаа юу гэж байна.


Ц.Одмаа: -Концессын гэрээг нь Их Хурлын гишүүдэд.


О.Баасанхүү: -Концессын гэрээг нь Их Хурлын гишүүдэд хувилж өгөх боломжтой юу? Боломжтой бол гишүүнийг мэдээллээр хангамаар байна. Хоёрдугаарт, үр дүнгийн талаар та дэлгэрэнгүй хариулаадах даа.


Ц.Одмаа: -Концессын гэрээний хуулбар хувь бол Төрийн өмчийн хорооны архивт хадгалагдаж байгаа. Тийм учраас Батзандан гишүүнд хуулбарлаад хүргүүлнэ. Үр дүнгийн талаар гэрээний нэг тал нь Эдийн засгийн хөгжлийн яам байсан. Ер нь концессын гэрээг жил бүр дүгнээд Төлөөлөн удирдах зөвлөл хувьцаа эзэмшигчдийн хурлаараа хяналтаа тавиад явахаар ийм заалт орсон байгаа.


О.Баасанхүү: -Ганбаатар гишүүн асууя.


С.Ганбаатар: -Дархан-Уул аймгийн төмөрлөгийн үйлдвэрийн талаар Батзандан гишүүн асуулаа. Миний хувьд бас асуултууд их байсан. Би албан бичгээр явуулъя, асуух хугацаа минь богино. Ер нь тэр гэрээ бол дэндүү хуумгай, яг Дарханы төмөрлөгийн үйлдвэрийн ажилчдын, Дарханчуудын үйлдвэрлэлийн салбарын эрх ашгийг ноцтой зөрчсөн гэмээр тийм олон зүйлүүд байсан. Би холбогдох хууль, салбарын байгууллагуудад нь бас явуулчихсан байгаа. Энэ дээр хамтарч ажиллая.


Ер нь нэгэнт бодлогын асуудал ярьж байгаа учраас би өөрийн тойргийн юмыг асуугаад, түүнийг дараа нь бичгээр.


Төрийн өмчийг хувьчилсан. Энэ хувьчилснаараа ялангуяа үйлдвэрийн газрууд, томоохон объект дээр гэрээгээр ихэвчлэн хувьчилдаг. Яг зорилгынхоо дагуу хэрэгжүүлнэ шүү, Гутлын үйлдвэрийг хувьчилж авсан бол гутлаа хийнэ шүү ч гэдэг юм уу.  Энэ өнгөрсөн хугацаанд томоохон объектуудыг хувьчлаад энэ хувьчилсан гэрээг дүгнэсэн зүйлүүд бий юу? Энэ хувьчлал буцсан, гэрээг нь цуцалсан тохиолдол бий юу? Хувьчлах үеийнхээ зорилгыг биелүүлсэн тэр зорилгодоо хүрсэн энэ талаар дүгнэлт, тооцоо судалгаа, үндэслэлүүдийг тодорхой хэлээд өгөөч. Гэрээний хэрэгжилтийн хяналт гэж ер нь байна уу?


Энэ хөрөнгө оруулалт, төрийн өмчийг хувьчлах тухай ярьж байна. Энэ хувьчилснаараа ажлын байр хэдээр бий болох, ашиг орлого, татвар нь яаж нэмэгдэх вэ гэдэг 2015 оны хувьчлалын талаарх энэ объектууд дээрээ судалгаа, дүгнэлтүүд зүйл, заалт бүрээрээ гарсан юм бий юу? Ажлын байр төдөөр нэмэгдэнэ гэж. Ер нь манай практик бол хувьчилж аваад тэгээд тэр хүн түрээсийн байр л болгодог шүү дээ. Өмнө явж байсан гутал хийж байсан байна уу, эсвэл өөр юу хийж байсан нь пад байхгүй. Осолдохгүй архины хэдэн үйлдвэр л ажиллаж байгаа байх. Энэ дээр хийсэн дүгнэлтүүдээ тодорхой болгож өгөөч ээ.


Гуравдугаар асуулт, манай төрийн өмчийн хувьчлалын бодлогын баримт бичиг нь байгаа юу? Би Хятад, Чили, Норвеги гурвыг харж байсан. Бүр тодорхой, уул уурхай бол 100 хувь төрийн өмчид байна. Нийтийн хоол, хүнсний ч гэдэг юм уу ийм зүйлүүд дээр гадаадын хөрөнгө оруулалтыг 51 хувь хүртэл оруулна, хувийн хэвшлийг 100 хувь оруулж болно ч гэдэг юм уу ийм тодорхой заачихсан байдаг юм билээ. Тэгээд олон бичиг байхгүй. Хятадынх гэхэд гурван хуудас л юм билээ. Манай тэр юм нь байгаа юу? Яг уул уурхай дээр юу гэж заасан юм бол?


О.Баасанхүү: -Сайд хариулъя. Шаардлагатай бол Төрийн өмчийн хорооноос хариулна биз.


С.Баярцогт: -Ганбаатар гишүүний асуултад хариулъя. Нэгдүгээр асуудлын хувьд Дарханы хар төмөрлөгийн концессын гэрээтэй холбоотой зүйлүүдийг зөвхөн Батзандан гишүүнд биш, шаардлагатай гэвэл Өргөдлийн байнгын хорооны бүх гишүүдэд концессынх нь гэрээг нь хавсралттай нь хувилаад хүргүүлье. Дээр нь энэ асуудал, концессын асуудал маань хуучин Эдийн засгийн хөгжлийн яаманд байж байгаад одоо Хөрөнгө оруулалтын газар гээд биеэ даасан агентлаг дээр байгаа. Жил бүр концессынхоо гэрээг дүгнэх ёстой. Концессын гэрээн дээр тодорхой хэмжээний зөрчлүүд байвал концессын гэрээг цуцлах хүртэл арга хэмжээ авах эрх нь нээлттэй байгаа. Тэгэхээр энэ дээр тойргоос сонгогдсон гишүүд, дээр нь ажил хариуцаж байгаа Төрийн өмчийн хороо, Хөрөнгө оруулалтын агентлаг бид тодорхой шийдвэр гаргаад энэ мэдээллүүдээ өгөөд явах нь зүйтэй гэж үзэж байгаа юм.


Концессын гэрээн дээр авсан үүргүүд дотор нэлээн том, том үүргүүд орчихсон. Тэр үүргүүдээ биелүүлэхгүй байгаа талаар шүүмжлэлүүд ирж байгаа. Үүнийг ярилцах нь зүйтэй гэж үзэж байгаа юм.


Хоёрдугаар асуудлын хувьд яг зохицуулж байгаа баримт бичгийн хувьд төрийн өмчийг 2014-2016 онд хувьчлах өөрчлөн байгуулах үндсэн чиглэл гээд, үндсэн чиглэл нь өөрөө хавсралттай. Тэр хавсралт дотор нь хэрвээ энэ үндсэн чиглэл батлагдвал ийм, ийм объектууд ийм аргаар хувьчлагдана гэдэг заалтууд нь дэлгэрэнгүй танилцуулгатайгаа Улсын Их Хурлын гишүүдэд өгөгдсөн байгаа. Авсныхаа дараа ажлын байраа хадгалах эсэх асуудлыг тэнд тусгаагүй. Яг авсныхаа дараа энэ чиглэлийнх нь үйл ажиллагааг үргэлжлүүлж явуулна шүү гэсэн нөхцөлтэй зарим нэг объектууд байгаа. Жишээлбэл, жагсаалтад байгаа Оргил рашаан сувиллыг авсан хүн нь яг энэ чиглэлээр нь үйл ажиллагааг явуулна гэсэн ийм заалт байгаа. Түүнээс бид нар хувийн хэвшилд очсоны дараа ашигтай ажиллагаатай нь холбогдуулаад ажлын байраа нэмэгдүүл, хорогдуул гэж үндсэн чиглэл дээрээ тухайн төсөл дээр нь суулгаж өгөөгүй байгаа. Энэ нь хэлэлцүүлгийн явцад бас Улсын Их Хурал дээр яригдах учраас тухайн үед нь Улсын Их Хурлын гишүүд саналаа оруулаад өгөх энэ бололцоонууд нь нээлттэй байгаа. Гэхдээ хэтэрхий их детальчилсан аргачлал өгчихвөл хувьчлах асуудал маань хүндрэлтэй болох ийм магадлалтай. Хэлэлцэх үедээ бид дэлгэрэнгүй ярилцах бүрэн бололцоотой гэж бодож байна.


Гуравдугаар асуудлын хувьд одоо яг зохицуулж байгаа хууль маань 1996 оны 5 дугаар сард батлагдсан Төрийн болон орон нутгийн өмчийн тухай хуулиар зохицуулагдаж байгаа. Тэр хуульд заасны дагуу бид нар 2005 оноос эхлээд тухайн, тухайн Засгийн газрын дөрвөн жилд Төрийн өмчийг хувьчлах, өөрчлөн байгуулах үндсэн чиглэл гэж гаргаж байгаа. Одоо өмнө нь хоёр баримт бичиг гаргасан. 2005-2008 оны хооронд нэг удаа, хоёр дахь нь 2010-2012 оны хооронд. Одоо гурав дахь баримт бичиг нь Улсын Их Хуралд 2014-2016 гээд өргөн баригдсан. Хэрвээ энэ батлагдвал он нь өөрчлөгдөхгүй байх. Яагаад гэвэл өмнөх онд өргөн баригдсан. Хэлэлцэхгүй явагдсаар байгаад ингэсэн учраас 2015-2016 онд, энэ Засгийн газрын бүрэн эрхийн хугацаагаар хязгаарлах учраас ийм баримт бичиг гарах байх.  Манай баримт бичгүүд маш тодорхой ийм объектыг ийм маягаар гэдэг нь их тодорхой байгаа.


Ганбаатар гишүүний асуугаад байгаа, жишээлбэл, уул уурхай дээр ямар бодлого барих, гадаадын хөрөнгө оруулалт дээр ямар бодлого барих вэ гэдэг энэ асуудал маань.


О.Баасанхүү: -Сайдын микрофоныг дахиад өгье.


С.Баярцогт: -Тэр бол сая 2013 онд батлагдсан Хөрөнгө оруулалтын хуулиар зохицуулагдаж байгаа юм. Баярлалаа.


О.Баасанхүү: -Би товчхон асуулт асууя. Өөрийнхөө нэрийг орууллаа гээд би  протоколд тэмдэглүүлсэн байгаа. Би ийм зүйл асуух гэсэн юм. Нэгдүгээрт, төрийн өмчтэй холбоотой асуудлаар төрийн өмчийн хороог байхгүй болгох гээд байна гэсэн брошюр ч юм уу, яваад байгаа. Тийм хуулийн бодлого яваад байна уу, үгүй юу? Төрийн өмчийн хороо цаашдаа байх уу, байхгүй юу? Энэ талаар Засгийн газарт ямар бодлого байгаа вэ? Нэгдүгээрт үүнийг асуух гэсэн юм.


Хоёрдугаарт, Монгол, Оросын хувь нийлүүлсэн “Улаанбаатар-төмөр зам” нийгэмлэгийн хэлэлцээрийг дахиж авч үзэх боломж байдаг болов уу? Манайх 50/50 байгаа шүү дээ. 51 болгох ч юм уу тийм ахицтай тодорхой үйл ажиллагаа явуулж байгаа боломж, нөхцөлүүд байгаа юу? 


Дээр нь, МИАТ компанитай холбоотой асуудлаар бас зарим иргэд нэлээдгүй гомдол санал ирүүлээд байна л даа. Хувьчлахгүй гээд байхад сүүлийн үед Засгийн газар нэлээн бужигнуулаад хувийн компаниудтай хамтарч ажилла ч гэдэг юм уу, эсвэл зарим нэгэн ашигтай зүйлүүд нь хувийн компанитай нийлүүлчихсэн ч гэдэг юм уу нэлээн бужигнаантай байгаа талаар бас яриад байна. Энэ дээр МИАТ чинь миний мэдэж байгаагаар, аль ч улс нисэх, телевиз зэрэг чинь тусгаар тогтнолын бас нэг баталгаа гэж явдаг шүү дээ. Тэр утгаараа өнөөдөр МИАТ-ыг хувьчлаад авч идэх гээд байна уу, юу болж байна вэ? Түүнийг хэлээд өгөөч.


Дээр нь, 25 жилийн хугацаанд хувьчлалтай холбоотой энэ асуудлуудаар тодорхой үнэлэлт, дүгнэлт өгөх, судалгаа хийх, олон нийтэд тайлагнах, бүтээл гаргах ч гэдэг юм уу тийм чиглэлийн зүйлүүд байгаа юу? Ийм зүйлийг бас асуумаар байна. Дээр нь бас нэг иргэнээс Багануур компанийн дулааны 3 дугаар цахилгаан станц, Эрдэнэтийн дулааны цахилгаан станц, Авто импекс компаниудыг хувьчлах, хувьцаа гаргах зэрэг асуудлууд тусгагдсан байна гээд байна. Эдгээр нь хир үнэн юм бэ? Ингэж хувьчилснаар тухайн иргэдийн асуудал хүндрэхгүй юу? Түүнийг юу гэж дүгнэж байгаа вэ? Эдгээрийг асуух гэсэн юм. Баярлалаа.


-Сайдын микрофоныг өгье.


С.Баярцогт: -Баасанхүү даргын асуултад хариулъя. Нэгдүгээр асуудлын хувьд Засгийн газар дээр Төрийн болон орон нутгийн өмчийн шинэчилсэн найруулга буюу Төрийн өмчийн тухай гэдэг хуулийн төсөл бэлэн болоод хэлэлцэгдээд Улсын Их Хуралд өргөн барихад бэлэн болж байгаа.


Бид концепцын хувьд маш том концепцын өөрчлөлт хийж байгаа юм. Монгол Улс бол нэгдмэл улс. Гэтэл бид 1996 оны 5 дугаар сард батлагдсан хуулиараа төрийн өмч, орон нутгийн өмч гээд нийтийн өмчийнхөө дотор хоёр хэлбэр гаргачихсан. Энэ маань буруу юм. Төр нэг байгаа учраас төрийн л өмч байна. Орон нутагт байгааг нь тодорхой хэмжээний засаг захиргааны нэгж эзэмшинэ гэдгээр концепцын хувьд өөрчлөлтөө оруулах үндсэн өөрчлөлт нь энэ байгаа юм.


Хоёрдугаарт, Төрийн өмчийн хороо анх 1996 онд байгуулагдахдаа өмнөх өмч хувьчлалын комиссынхоо үйл ажиллагааг үргэлжлүүлсэн маягаар, өөрөөр хэлбэл, үндсэн чиг үүрэг нь төрийн өмчийг аль болохоор хувьчлах чиглэлд үйл ажиллагаа зориулагдаж ирсэн. Одоо бол төрийн өмчийн үүрэг нь юу байх вэ гэхээр нэгдүгээрт, бүртгэлийн асуудал байна. Хоёрдугаарт, төлөөллийн асуудал байна. Гуравдугаарт нь, төрийн өмчийн оролцоотой аж ахуйн нэгжүүдийн үр ашгийн асуудлыг тооцох гэсэн ийм л функц үлдэж байгаа юм. Өөрөөр хэлбэл, өргөн далайцтай өмч хувьчлалын асуудал нь байхгүй юм гэж үзэж байгаа учраас энэ хуульдаа бүхэлд нь өөрчлөлт оруулаад энэ гурван үндсэн функцээ авч үлдээд үүнийгээ санхүү, эдийн засгийн асуудал хариуцсан яамны харьяанд байгуулах нь зүйтэй гэсэн ийм төсөл хийгдэж байгаа.


Хоёрдугаар асуудлын хувьд, МИАТ болон Төрийн банкыг хувьчлах асуудлыг Засгийн газрын төвшинд яриад асуудлууд нь бүрэн төгс болоогүй байгаа учраас бид Улсын Их Хуралд өргөн барьсан тэр жагсаалт дотор ороогүй байгаа. МИАТ ч ороогүй, Төрийн банк ч ороогүй байгаа. Энэ хоёр асуудлыг нөхцөл бололцоо нь бүрдсэн, асуудал нь ойлгомжтой боллоо гэвэл тусад нь Улсын Их Хурлын тогтоол болгож оруулъя гэж байгаа юм. Яагаад гэвэл хоёулаа маш их хэмжээний үнэ цэнэтэй аж ахуйн нэгжүүд. МИАТ-ын яг өнөөгийн байдал гэвэл маш их хэмжээний алдагдалтай. Өөрөөр хэлбэл, маш буруу менежмент, буруу хөрөнгө оруулалт хийгдсэн учраас алдагдал нь маш өндөр байгаа. Та нар бүгдээрээ мэдэж байгаа байх. БОИНГ-767 гэдэг онгоц аваад, энэ онгоцны төлбөрт нь улирал тутамд бараг 4 тэрбум төгрөгийн төлбөр хийгдэж явж байгаа. Өөрөө тэртэй тэргүй алдагдалтай ажиллаж байгаа компани дээр ийм өндөр хэмжээний дарамт ирэхэд их хүндрэлтэй байгаа. Тийм учраас ер нь МИАТ-ын менежмент, өмч хөрөнгийн асуудлыг бид эргэж харах ёстой ийм байдал бодитойгоор үүсчихээд байгаа юм.


Энэ дээр мэргэжлийн хариуцсан яамных нь хувьд ажиллагаа, судалгаанууд нь хийгдэж байгаа. Тэгээд энэ асуудал нь цэгцрээд нэг тийшээ болбол Засгийн газрын хурлаар хэлэлцэгдээд Улсын Их Хуралд яригдах байх. Одоогийн байдлаар судалгааны төвшинд энэ хүндэрсэн нөхцөл байдлаас яаж гарах вэ гэдэг ажлууд мэргэжлийн яам, Төрийн өмчийн хороо, компанийн төвшинд яригдаж байгаа ийм зүйл байгаа гэдгийг хэлэх гэсэн юм.


Дөрөв дэх асуудлын хувьд, таны нэр дурдсан дөрвөн объект бол 2014-2016 оны өмч хувьчлалын үзэл баримтлал дотор байгаа. Энэ дээр 100 хувь хувьчлах тухай асуудал хөндөгдөөгүй байгаа. Яагаад гэвэл таны нэрлэсэн Авто импекс бол.


О.Баасанхүү: -Микрофоныг нь өгье.


С.Баярцогт: -51 хувь нь төрийн өмчийн мэдэлд, 49 хувь нь хэд хэдэн хуулийн этгээд, хувь хүмүүсийн нэр дээр байдаг. Гэхдээ улсад 5,4 тэрбум төгрөгийн өртэй ийм аж ахуйн нэгж байгаа. Гэхдээ объектын хувьд их том объекттой, том газартай. Одоо үндсэндээ түрээсэлсэн маягаар ашиглаж байгаа. Тийм учраас  улс нэгдүгээрт өөрийгөө хохиролгүй болгох хэрэгтэй. Хоёрдугаарт, үр ашгийг нь сайжруулах үүднээс 51 хувийг хувьчлах ёстой гэсэн үзэл баримтлалаар оруулж ирсэн байгаа.


Таны нэрлэсэн дулааны станцууд болон цахилгаан станцуудын хувьд төрийн эзэмшиж байгаа хувьцааных нь багц дотроос нь тодорхой хэсгийг нь эргэлтэд оруулах үүднээс дуудлага худалдаанд оруулж биржээр дамжуулж гаргах нь зүйтэй гэсэн ийм л санал байгаа юм. Түүнээс, төр бол контрольный пакет гэж ярьдаг. Үүнийгээ авч үлдэж байгаа ийм л зүйл байгаа гэдгийг хэлье. Баярлалаа.


О.Баасанхүү: -Баярлалаа. Гишүүд асуулт асууж дууслаа. Одоо үг хэлэх гишүүд байна уу? 


Үг хэлэх гишүүн байвал нэр авъя.


-Ганбаатар гишүүнээр үг тасалъя. 


Батзандан гишүүний микрофоныг өгье.


Ж.Батзандан: -Хувьчлалын талаар өнөөдөр Өргөдлийн байнгын хороон дээр Баярцогт гишүүний мэдээллийг сонслоо. Баярцогт гишүүн, Засгийн газрын Хэрэг эрхлэх газрын дарга маань хувьчлалыг яаж хийвэл алддаг, яаж хийвэл онодгийг маш сайн мэддэг туршлагатай улс төрч. Энэ Засгийн газрын үед хийх, энэ Улсын Их Хурлын бүрэн эрхийн хугацаанд хийх хувьчлал илүү оновчтой, үр дүнтэй байгаасай гэж бид хүсэж байгаа. Өмнөх хувьчлалуудын алдаа, завхралыг давтахгүй байх чиглэлд бодлогоо боловсруулж Их Хурал руу оруулж ирээрэй гэж хүсье. 


Дээр нь, Баярцогт сайдтай уулзсаных улс төрийн шинжтэй нэг зүйлийг бас хэлмээр байна. 1998 онд хувьчлал хийсэн, 1996-2000 оны хооронд үнэ чөлөөлсөн, казино байгуулсан. Эцэст нь ардчилалд итгэх итгэл байхгүй болсон гэдгийг та мэдэж байгаа. Ардчилсан нам, ардчилалд ялагдаж байсан. Тэгэхээр казино байгуулахдаа ч, хувьчлал хийхдээ ч, үнэ чөлөөлөхдөө ч 1990-2000 оны хооронд гаргасан алдаа завхралыг давтахгүй байхын тулд чармайж ажиллаарай. Өргөдлийн байнгын хорооны гишүүд бид өнөөдөр таны ямар зарчим, ямар бодлого баримтлах гэж байгааг чинь бид товчхон сонслоо. Их Хурал дээр та бүхний оруулж ирэх ажлыг бас хүлээж байгаа. Яагаад гэхээр эдийн засгийн хямрал биднээс хийх ёстой ажлыг цаг алдахгүй хийхийг шаардаж байгаа. Хийхдээ өмнөх алдаагаа давтахгүйгээр орчин үеийн чиг хандлагатайгаа нийцүүлэхийг бас шаардаж байгаа гэдгийг хэлмээр байна.


О.Баасанхүү: -Ганбаатар гишүүн.


С.Ганбаатар: -Төрийн өмч хувьчлалын тал дээр яах вэ, гол баримтлах бодлого бол нэгдүгээрт, өмч хувьчлал явагдсаны дараа митигация гэж яриад байдаг. Энэ өмч хувьчлалаас болж хохирох ажилчид, харилцагчид байгаа. Энэ хүмүүсийг зөөллөх бодлого заавал судалгаатай хамт явах ёстой шүү. Үүнийг анхаараасай. Хоёрдугаар зүйл гэвэл, төрийн өмчийг хувьчилна гэдэг дээр маш олон удаа яригддаг нэг зүйл бол төрийн оролцоог багасгана гээд байгаа юм. Төрийн оролцоог багасгаж болно. Энэ үгийг өөрсдөө бид задалж, бодлогын баримт дээрээ тусгахгүй бол болохгүй. Яагаад гэвэл оролцоо гэдгийн цаана төрийн менежмент нь оролцох оролцоог багасгана гэж байгаа бол энэ тусдаа асуудал. Төр өөрөө өмчгүй байна гэсэн үг энэ биш шүү. Төр өөрөө зохицуулалтгүй байна гэсэн үг биш. Төрийн зохицуулалтыг багасгана гэдэг үг бас их яваад байгаа юм. Тэгэхээр оролцоо, зохицуулалт, төрийн өмчлөл гэдэг энэ гурван ойлголт дээр энэ зарчмын баримт бичгүүд дээрээ тодорхой бичихгүй бол төрийн оролцоог багасгана гэдэг үгийн цаана менежмент, зохицуулалт хоёрыг ялгаж салгаж ойлгоё.


Гуравдугаар миний хэлэхийг хүсэж байгаа санаа бол, бараг хэдэн хүмүүс бэлэн болчихсон, хэдэн бүлэглэл бэлэн болчихсон, үүнийг хувьчилж авна. Хувьчлахын тулд үнэгүйдүүлэх ёстой, үнэгүйдүүлэхийн тулд тэнд очсон менежмент нь бүр ашиггүй болгоод хаячихдаг. Ийм үед тэр төрийн өмчид буруу байна уу, төрийн өмчийг хувьчилж авах гээд бэлтгэж байгаа менежментийн хариуцлагыг буруутгах уу гэдэг дээр менежментийг нь сайжруулах, менежментийг нь хариуцлагажуулах тал дээр энэ бодлогын баримт дээр хүчтэйхэн тусгаж оруулъя гэсэн ийм л зүйлүүдийг хэлмээр байна.


Эцсийн дүндээ төрийн өмч гэдэг ойлголтоо хэдүүлээ цэгцэлье. Төр уг нь өмчгүй юм шүү дээ. Төр гэж яг хэнийг хэлээд байна вэ? Уг нь бусад орнуудад Ард түмний өмчийн хороо гэж нэрлэдэг шүү дээ. Төрийн өмчийн хороо гээд яриад байгаа, нэг л эзэн биегүй өмчийн талаар л хэдүүлээ яриад байдаг. Уг нь 3 сая хүний л өмч байгаа юм. Тэгээд ард түмний, нийтийн өмчийн тал дээр хэдүүлээ бас ярих юм их байгаа. Энэ мэдээлэлтэй холбогдуулж завгүй яриад байх шиг байна, би бас давхардаж яриад яах вэ дээ.


О.Баасанхүү: -Гишүүд мэдээлэлтэй холбогдуулж асуулт асууж,  үг хэлж дууслаа.


Хоёр дахь асуудлыг үүгээр дуусгая.


Гурав. Улсын Их Хурлын 2015 оны хаврын чуулганы хугацаанд Байнгын хорооноос хийх ажлын төлөвлөгөөг батлах, Өргөдлийн байнгын хорооноос Улсын Их Хурлын чуулганы завсарлагааны хугацаад хийсэн ажлын тайланг танилцуулах.

Гишүүдэд завсарлагааны хугацаанд хийсэн ажлын тайлан болон төлөвлөгөөг өгсөн байгаа. Төлөвлөгөө болон тайлантай холбоотой асуулт асууж, үг хэлэх гишүүд байна уу?


-Байхгүй бол төлөвлөгөөтэй та бүхэн танилцсан гэж үзэж байна.


Дэгийн тухай хуулийн дагуу төлөвлөгөөтэй холбогдуулан санал асуулга, үг байхгүй учраас санал хураалт явах ёстой юм байна. Тэгээд үүнийгээ баталдаг юм байна. Сая протоколоор Одонтуяа, Арвин, Батсуурь гишүүд дэмжсэнээр санал өгнө үү гэж хэлээд гарсан. 


-Бурмаа гишүүн төлөвлөгөөтэй холбоотой ярьж байна. Дэмжиж байгаа юу?


Дэмжиж байгаа бол санал хураалт авъя.


2015 оны хаврын чуулганы хугацаанд хийх ажлын төлөвлөгөөгөөр санал хураалт явуулъя.


Зөвшөөрсөн
5


Татгалзсан

3


Бүгд


8


62,5 хувиар 2015 оны ажлын төлөвлөгөөг баталлаа.


Ингээд Өргөдлийн байнгын хорооны хуралдаан хаасныг мэдэгдье.


Дууны бичлэг буулгасан:


ПРОТОКОЛЫН АЛБАНЫ ШИНЖЭЭЧ












Б.БАТГЭРЭЛ

